
OVDÂSAAHÂ 

Ä ŠŠITOBDEEH ANEH IMMATERIALLIJD  

vuoigâdvuođáid (IP, ”intellectual property”) kyeskee lahâasâttem 

muálkkáás riehtisyergin. Tom tobdeh hyeneeht sehe algâaalmugeh 

já meid ovdâsvástádâsâst leijee virgeulmuuh. Algâaalmugij syeijin 

rahtum riehtiráhtuseh láá távjá omâseh meid tooid virgeulmuid, kiäh láá 

oovdedmin IP-riehtivuáháduv. Liijká IP-vuoigâdvuođah láá kuávdáš uásist talle ko 

lii ucâmin čuávdusijd algâaalmugij pyereest vuáđustâllum riävtálij vuárdámušâi 

tevdim várás. Ive 2022 ääigi olášui tave kuávlu algâaalmugij kulttuurân kyeskee IP-

vuoigâdvuođâid kieđâvuššee haahâ, mon ulmen lâi västidiđ taaid tárboid.

Haavâ válduolášuttee lâi Sämikuávlu máttááttâskuávdáš (SMK) 

oovtâstpargoost sämitiggijn já haavâ ovdâsvástádâsministeriöin, máttááttâs- já 

kulttuurministeriöin. Haavâ tooimah olášuttojii toos asâttum stivrimjuávhu 

laiđiittâsâst já oovtâstpargoost sehe koordinistmáin Barents euroarktisii kuávlu 

IP-äššitobdeiguin já eres oovtâstpargokuoimijguin. Haavâ pargen já taan 

škovlimmaterial rähten väljejuvvojii immateriallij vuoigâdvuođâi äššitobdee, OTT, 

VTM Tuomas Mattila, já sämituojij lehtor, náguskirjetotkee, Pasi Jaakonaho 

Sämikuávlu máttááttâskuávdáást. Rähteeh sahhiittâláin haavâ ohtâvuođâst suullân 

kyehtlov sämmilii kulttuuräärbi tobded já ton lasseen fáádá tobdee äššitobdeid. 

Haavâ loppâpuáđusin valmâštum škovlimmaterial tuárju nuuvt IP-äššitobdei 

ko sämitaiđârij, eromâšávt  nuorâ pargei, sehe puoh ärbivuáválijn iäláttâsâin 

movtijdum ulmui škovlim.

Ärbivuáválii kulttuurân kyeskee IP-vuoigâdvuođâliih koččâmušah láá váhá 

ereslágáneh tast sorjon, et tárkkoo-uv ääši ovtâskâs ulmuu vâi ubâ siärváduv 

uáinust. Tyejičeepih, jyeigeeh, mainâsteijeeh, kulttuur piällást tuáimee irâtteijeeh 

já eres pargeeh pyehtih suoijiđ jieijâs pargo puátusijd, ko vist siärváduv 

uáinust suoijimtáárbuin pajaneh puohháid ohtsiih elementeh. Nube 

tááhust ko sárnu ärbivuovijn, te ij ain lah meendu oovtâkiärdán 

miäruštâllâđ rääji ovtâskâs já siärváduvlii pargeldem kooskâst. 

Material keččâl väldiđ huámášumán puoh täid uáinuid já toi koskâsii 

vuáruvaiguttem.

Haavâst lii lamaš koččâmuš meid rääji rastaldittee oovtâstpargo 

táárbust. Lii tehálâš, et sämmilij Suomâ, Ruotâ já Taažâ vuáđudemlaavâst 

syeijejum kielâliih já kulttuurliih vuoigâdvuođah olášuveh. 

Vuoigâdvuođâi olášum váátá IP-vuoigâdvuođáid kyeskee máátu já 

ubâlâškove tiileest lii finnimnáál ucemustáá Suomâ, Ruotâ já Taažâ 

sämikuávlust. Škovlimmaterial lii rahtum uássin Suomâ Barents 

euroarktisii rääđi saavâjođetteijeepaje (2021 – 2023) ohjelmist.

Toimâsyergiraajijd já staatâi raajijd rastaldittee dialog lasettem 

oovded ohtsij keevâtlâšvuođâi hámášum. Haahâ tuárju já lasseet 

koherentlâšvuođâ, juátkojeijeevuođâ já munedistemvuođâ ohtsijd 

koččâmušâid čuávdidijn, tanen ko koččâmušah kieđâvuššojeh já toi 

koordinistem pyereduvvoo oovtâstpargo lasseetmáin meid tavekuávlu 

jieškote-uv oosij kooskâ. Huámášume kiddim syeje pyereedmân lasseet 

algâaalmugij luáttámuš jieijâs áárbán já šoddâd uđđâ suhâpuolvâ, mast 

láá máhđulâšvuođah pieijâđ naavcâid kulttuur siäilumân já oovdedmân 

tagarij vuovijguin, moh išedeh ubâ aalmug já siämmást tuáimih IP-

vuoigâdvuotâvuáháduv uássin iäge ton ulgguubeln.

Anna Vuopala 

Máttááttâs- já kulttuurministeriö 

Kulttuur- já taaiđâpolitik uásádâh

Tahheevuoigâdvuođâ já audiovisuallii 

kulttuur ovdâsvástádâssyergi

Janne Näkkäläjärvi

Ovdedemhovdâ  

Sämikuávlu máttááttâskuávdáš

SÄMMILIJN LII JIEIJÂS HISTORJÁ, 
KIELÂ, KULTTUUR, IÄLÁTTÂSAH, 
EELLIMVYEHI JÁ IDENTITET 

S ÄMITIGGE TORVEE PUOH JIEIJÂS TOOIMÂIN 

sämikielâ, kulttuur já sämmilij iäláttâsâi eellimvuáimálâšvuođâ, 

ana huolâ sämmilij eellimmáhđulâšvuođâi pyereedmist 

täsiárvusávt ubâ sämmilij päikkikuávlust já oovded sämmilij 

kielâlij já kulttuurlij vuoigâdvuođâi olášume meid sämmilij päikkikuávlu 

ulgguubeln. Sämitige tehálumos pargo lii olášuttiđ sämmilij várás 

vuáđudemlaavâst torvejum kulttuurjiešhaldâšem já turviđ sämmilij 

algâaalmugkulttuur siäilum já ovdánem.

Ko sárnu sämmilii kulttuuräärbist, te tuáváduvâid tego ”kulttuur” 

já ”ärbi” kolgâččij miäruštâllâđ sämmilij jieijâs ibárdâs, áárvui já 

maailmkove miäldásávt. Ovdâmerkkân immateriallii já materiallii 

kulttuuräärbi jyehim maaŋgâ uásán tuálvu tom olgoláá sämmilij jieijâs 

tuáváduvâst. Tággáár iäru immateriallii já materiallii kooskâ puáhtá 

toohâđ, mut sämmilij iävtui miäldásávt. ”Addiittâllâm luándoin”, ađai 

táiđu savâstâllâđ luándoin, uáivild tom, et ko uáiná luándust tábáhtuvvee 

nubástus tâi viäžžá luándust materialijd, te tobdá luándu jiešvuođâid. 

Materiallii já immateriallii äärbi ij pyevti iäruttiđ nubijnis, tondiet ko toh 

láá siskáluvâi já vaigutteh nubijdis.

Tuomas Aslak Juuso  

ađai  

Gáijjot Ánte Issáha Duommá  

Sämitige saavâjođetteijee

SÄMMILIIH 

L ÁÁ OHTÂ AALMUG, ARKTISÂŠ ALGÂAALMUG, 

mon ärbivuáválii aassâmkuávlu, Säämieennâm, láá Taažâ, 

Ruotâ, Suomâ já Ruošâ rääjih juáhám neelji uásán. 

Sämmiliih láá sierâ rekinistemvuovij mield 75 000 – 100 000 

olmožid. Sämmilij tááláš päikkikuávlu (sämikuávlu) lii káártá miäldásávt 

sajadum Taažâ, Ruotâ já Suomâ taveoosijd sehe Kuáláduv njargâenâmân 

Ruošâst. Lii árvuštâllum, et Suomâst paijeel 60 % sämmilijn ääsih 

päikkikuávlus ulgguubeln. Ive 2019 Statistikkuávdáá (Tilastokeskus) 

mield stuárráámus sämikieldâ lâi Oulu, čuávuvâžžân stuárudâhoornigist 

Aanaar, Ruávinjargâ, Ucjuuhâ já Helsig.

SÄMMILIJN LÁÁ 

O OVCE KIELÂJUÁVKKUD

maadâsämikielâ, umesämikielâ, 

pittáámsämikielâ, juulevsämikielâ, 

tavesämikielâ, anarâškielâ, nuorttâlâškielâ, 

kieldâsämikielâ já tarjesämikielâ. Ton lasseen äkkilsämikielâ 

sarnui vala 2000-lovo aalgâ peln. Tavekielâ sárnooh láá 

enâmustáá já ton sárnoi kuávlu olá-uv stuorrâ uásán 

sämikuávlust.

Sämmilij kielâliih vuoigâdvuođah láá torvejum sierâ 

lavâiguin Suomâst. Säämi kielâlaavâ ulmen lii ”pelestis turviđ 

vuáđudemlaavâst asâttum sämmilij vuoigâdvuođâ paijeentoollâđ 

já ovdediđ jieijâs kielâ já kulttuur”. Puoh sämikielah láá 

miäruštâllum uhkevuálásâžžân kiellân.

Säämi kielâlaavâ olášuumist stuárráámusah háástuh 

lohtâseh toos, et virgeomâhááh iä paste olášuttiđ laavâ 

pehtilávt. Kielâlij vuoigâdvuođâi olášuumân vaaigut meid 

vädisvuotâ finniđ pálkkááttum sämikielâlii pargovievâ 

jieškote-uv suorgijd. Eromâšávt vänivuotâ lii sämikielâlijn 

máttáátteijein, arâšoddâdemsyergi pargein já jieškote-uv 

sosial- já tiervâsvuotâtipšom syergi áámmátlijn. Ohtâ hástu 

lii-uv finniđ kielâ mättee veikkâba 60 % pargoááigán, jis 

siämmáš olmooš puáhtá porgâđ 100 % pargo eres saajeest, 

kost ij vattuu sämikielâ táiđu.

SÄMMILIIH LÁÁ EUROOP UNION KUÁVLU 

Á INOO ALGÂAALMUG JÁ ALGÂAALMUGSAJADÂH LII NANODUM SUOMÂ VUÁĐUDEMLAAVÂST. SÄMMILIIH 

láá aassâm jieijâs päikkikuávlust ovdil táálái staatâraajij hámášume. Sämmiliih algâaalmugin iä kuittâg lah merideijee sajattuvâst jieijâs 

päikkikuávlust.

Sämmilij ärbivuáválâš varriistâllâm lii uáivildâm iärrás lasseen poccui sirdâšume já sirdem sisâenâmist riddokuávluid čuoškân. Táálááh 

staatâ rääjih láá tom ärbivyevi jo muttám já lopâttâm-uv.

SÄMMILIJ  
ÄRBIVUÁVÁLIIH IÄLÁTTÂSAH

L ÁÁ KUÁLÁSTEM, LUÁNDUADALDUVÂI ČUÁGGIM, SÄMITYEJEH, 

miäcástem já puásuituálu sehe toi tááláá ääigi hárjuttemvyevih. Ton lasseen 

sämityejeh láá maŋgâsân tehálâš uási aargâst já áigápuáđust. Ubâlâšvuottân 

ärbivuáválávt sämikuávlust ässee sämmiliih eelih luándust já luándujuurrâm 

miäldásávt. Sämmilii luándujurâmist láá-uv käävci iveäigid: kiđđâ, kiđđâkeesi, keesi, 

čohčâkeesi, čohčâ, čohčâtälvi, tälvi já kiđđâtälvi.

2000-lohon puáđidijn kuittâg ain stuárráb meeri sämmilijn pargeh eres pargoin ko 

ärbivuáválijn iäláttâsâin. Ärbivuáválij sämmilij iäláttâsâi já eellimvuovij jotkum lii-uv ovttuu 

tedduu vyelni modernij ámáttij hárjuttem keežild já ferttee täsitiäduttâllâđ toiguin. Maaŋgah 

sämmiliih láá kuittâg fáárust perrus já suuvâs ärbivuáválijn iäláttâsâin, veikkâ váldupargo lii 

eres saajeest. Ärbivuáválijn iäláttâsâin lii stuorrâ merhâšume sämikielâi já kulttuur kyedden.

SÄMMILIJ SAJADÂH 

A LGÂAALMUGIN SUOMÂST LII 

tubdâstum vuáđudemlaavâ 17 §:st. Ton 

vuáđuld sämmilijn lii vuoigâdvuotâ 

paijeentoollâđ já ovdediđ jieijâs kielâ já 

kulttuur.

Vuáđudemlaavâ 121 § vuáđuld sämmilijn lii jieijâs 

päikkikuávlust jieijâs kielân já kulttuurân kyeskee 

jiešhaldâšem.

SUOMÂ LII TUHHIITTÂM IVE 2007 ADELUM OVTÂSTUM 

aalmugij julgáštus algâaalmugij vuoigâdvuođâin. Julgáštus 3 artikla vuáđuld 

algâaalmugijn lii jiešmeridemvuoigâdvuotâ já toh merideh riijâht jieijâs poolitlii 

sajaduv já ovdedeh riijâht jieijâs ruđâlijd, sosiallijd já čuovviittâslijd eellimtiilijd.

Julgáštus 31 artikla vuáđuld sämmilijn lii vuoigâdvuotâ paijeentoollâđ, 

haldâšiđ, suojâliđ já ovdediđ jieijâs kulttuuräärbi, ärbitiäđu já ärbivuáválijd 

kulttuurolgospuáhtusijd sehe tooid lohtâseijee jiegâlii omâduvâs.

Veikkâ julgáštus ij jieš vuáđud uđđâ vuoigâdvuođâid, te ton 

vuáláčälleestaatah kalgeh toimâđ julgáštus uulmij olášume pyerrin. Oovtâst 

Suomâ vuáđudemlavváin taat hämmee riävtálii vuáđu tarkkuđ sämmilij 

vuoigâdvuođâid nuuvt ohtâgâssân ko siärvádâhhân-uv suojâliđ já haldâšiđ sii 

jieijâs immateriallii kulttuuräärbi.

OLÁŠUVEH-UV TAAH KULTTUURLIIH VUOIGÂDVUOĐAH?

SÄMMILII KULTTUURÄÄRBI  

lovettes kávpálâš kevttim rievtis ohtâvuođâttáá 

sämmilâšvuotân lii ruossâriijdost tai 

vuoigâdvuođâiguin. Tot toovât maaŋgâlágán 

hemâdâs, tego ruđâlii táápu ärbivyevi 

hárjutteijeid sehe kulttuurlii eroosio. Tot 

jođálmit ärbivuáválij tiäđui, tááiđui já 

ärbivuáválij olgospuáhtusij lappum já iästá 

tienuuvt sämmilij jiešmeridemvuoigâdvuođâ  

já kulttuurlij vuoigâdvuođâi olášume.

KULTTUURÄÄRBI KÁVPÁLÂŠ  

kevttim kolgâččij tábáhtuđ eettisávt kilelis 

vuovvijn já tuárjuđ tom siärváduv, mon 

siste ärbivuáválâš tiätu já ärbivuáváliih 

olgospuáhtuseh láá šoddâm. Toin naalijn 

puáhtá turviđ tom, et ärbivuovijn hiettee ij tuše 

tuálvu siärváduv siste šoddâm immateriallijd 

áárvuid meddâl, mut taid kevtidijnis puáhtá 

siämmást tuárjuđ kulttuuräärbi siäilum meid 

puáttee suhâpuolváid.

IMMATERIALLII KULTTUURÄÄRBI 

syeijin ij kuittâg lah taggaar lahâasâttem, 

mast ärbivyevi suoijim kieđâvuššuuččij tom 

paijeentuállee já ovdedeijee siärváduvâi já 

ovtâskâs pargei uáinust. Tondiet algâaalmugij 

jieijâs kulttuurân čyeccee vuoigâdvuođâid 

láá jo iheluuvij ääigi keččâlâm olášuttiđ 

kevttimáin IP-vuoigâdvuođâid.

TAAT ŠKOVLIMMATERIAL

T AAT MATERIAL KUORÂTTÂL TOM, ET MON ÁVHÁLIIH 

IP-vuoigâdvuođah láá sämmilij jieijâs immateriallii kulttuuráárbán 

čyeccee vuoigâdvuođâi olášutmist nuuvt ovtâskâs ulmui ko siärváduvâi-

uv kiävtust. Magareh máhđulâšvuođah tâi vááijuvvuođah IP-

vuoigâdvuođâin taan kevttimulmeest láá?

PUÁHTÁ-UV IMMATERIALLIJ 
VUOIGÂDVUOĐÂIGUIN PYEREDIĐ TILE?

IP-VUOIGÂDVUOĐÁID KULEH 

tahheevuoigâdvuođah, täävvirmeerhah, 

eennâmtieđâliih algâpuáttimmerkkiimeh, patenteh, 

hiäđulâšvuotâmyenstereh, myenstervuoigâdvuođah 

já finnodâhsyeligâsvuođah, sehe laahâ sopâmettumis 

monâttâlmist iäláttâstooimâst. Toi lasseen merhâšume 

lii meid kulâtteijeesyejilaavâst talle ko lii tarkkuumin 

immateriallii kulttuuräärbi kávpálii kevttim.

IP-VUOIGÂDVUOĐÂIGUIN OVTÂSKÂS 

taiđâreh, tyejičeepih, irâtteijeeh já ärbivyevi 

paijeentuálleeh pyehtih suoijiđ jieijâs immateriallii 

pargo puátusijd.

Sämmiliih siärvádâhhân pyehtih viggâđ suoijiđ 

sii ohtsii kulttuuräärbi lovettes ávhástâllâm vuástá  

IP-vuoigâdvuođâiguin.

S Ä M M I L Â Š  Ä R B I V U Á V Á L Â Š 
T I Ä T U  J Á  Ä R B I V U Á V Á L I I H 
K U LT T U U R -
O L G O S P U Á H T U S E H



SÄMMILÂŠ 
KULTTUURÄRBI  

L II VIJĐES UBÂLÂŠVUOTÂ, MOOS 

kuleh nuuvt fyysiliih tiiŋgah já sajeh ko meid 

immaterialliih olgospuáhtuseh-uv, sehe 

ärbivyevih, täävih, keevâtlâšvuođah, tiäđuh 

já tááiđuh. Távjá taah láá meid ohtâvuođâst nubijdis ige 

immateriallii já materiallii äärbi pyevti ollásávt iäruttiđ 

nubijnis.

Ti e t t i h - u v ?
S Ä M M I L I J  Ä R B I V U Á H Á N  K U L E H  M E I D  R U U M B U H ,  mast materiallâš já 

immateriallâš kulttuurärbi lohtâseh nubijdis. Ovtâskâs ruumbuh 

pyehtih leđe maaŋgâid čuođijd iivijd puáráseh já toh láá historjáliih 

artefakteh, moh kuleh sämmilij kulttuuráárbán. Uđđâ ruumbui 

rähtimist annoo ärbivuáválâš máttu já tiätutáiđu, mii kulá sämmilij 

immateriallii ärbivuáhán, já ton ärbivuáhán kulá meid ruumbu 

kevttimân lohtâseijee tiätu já máttu.

Ruumbuin tiättojeh meid sämmilijd almolávt tobdos 

rumbukovoseh. Ruumbui kovoseh láá uási sämmilij kulttuurist, já 

taid kalga-uv kohtâliđ meid omâsteijeevuođâs tááhust ton miäldásávt.

Rumbukovosij já källeemááláámij já -sárgusij stiijlâin lii 

uáinimist čielgâ siämmáálágánvuotâ. Täid ruumbu kovosijd puáhtá 

aiccâđ kiävtust eres-uv ohtâvuođâin ko ruumbuin alnees, tego 

ovdâmerkkân mätkimuštoi hervâttâsâin, čiiŋâin já postâkoortâin. Lii 

kuittâg tehálâš tiäđustiđ já kunnijâttiđ kovosij algâalgâlii ohtâvuođâ, 

mast lii stuorrâ merhâšume sämmilijd.

Ristâlii jurgâlittempargo ohtâvuođâst 

paapah tuššâdii iänááš ruumbuid já 

keččâlii kuddâliđ sämmilij puáris oskolduv 

já maailmkove. Suomâst tot tábáhtui 

1700-lovo pelimuddoost. Euroop staatâi 

museoh siäiludeh ain-uv ennuv ruumbuid. 

Tánávt museolájádâsah-uv láá jieijâs 

naalijn lamaš tehálâžžân liŋkkân taam 

ärbivyevi siäiludmist. Moonnâm ivij, tääl 

2020-lovvoost, lii lamaš ennuv mietimielâlâš 

jurdâččem ton kuáttá, et ruumbuh 

macâttuuččii toi päikkikuávlun.

M II  M IÄ R UŠTÂ L  Ä R BIVUÁVÁ L I I  T YE JE? 

Miäštárijn, kiäh tuáimih máttáátteijen, lii luándulávt stuorrâ vaiguttâs uáppeid já 

toos maid sij uáppih anneeđ ärbivuáválâžžân. Siämmáánáál lii tehálâš, et tuojijn láá 

čallum muuštonmiärkkumeh já almostittum kirjeh. Tienuuvt toh siäiluh. Kuábbáá-

uv tábáhtusâst lii kuittâg loppâloopâst koččâmuš máhđulávt ovtâskâs uáinuin ige 

nuuvtkin tast, et toh láá áinoo olmâ vyehi tâi häämi tuojij várás.

Siämmáánáál maaŋgah tuojijd lohtâseijee teermah láá jurgâlum. Tego 

sämikuávlust lii šoddâm čielgâsin, te ovdâmerkkân káártáin päikkinoomâi 

jurgâleijein lii távjá lamaš liijkás uccáá tiätu tast, et maid mii-uv saanijd meerhâš. 

Tánávt merhâšumeh-uv láá muttum. Nuorttâlii nisonist láá ärbivuáválávt kulmâ 

kappeer: pee’rvesǩ (nieidâ kappeer), šaamšiǩ (káálgu kappeer) já po’vdneǩ tâi 

poo’vdneǩ (leeskâ kappeer). Mon pyereest suomâkielâliih nomâttâsah láá jurgâlum? 

Puávtáččij-uv leđe, et merhâšume lii lamaš ereslágán, máhđulávt vijđásub?

Puoh täin tábáhtusâin ohtsâš lii tot, et nuuvt tyejičeepijn, máttáátteijein, 

vyerkkejeijein ko jurgâleijein-uv lii siämmáá-áigásávt stuorrâ ovdâsvástádâs já 

väldi. Stuorrâ ovdâsvástádâs já väldi tuojij sehe symbolik siäilumist, eelišvuođâst, 

merhâšuumijn já tulkkuumijn.

Heini Wesslin 

nuorttâlâš tyejičeppi

SÄMMILII 
KULTTUURÁÁRBÁN 

K ULEH IÄRRÁS LASSEEN ÄRBIVUÁVÁLÂŠ  

tiätu já ärbivuáváliih kulttuurolgospuáhtuseh. Taah 

tuáváduvah láá hámášum Maailm immateriallii omâduv 

ornijduv WIPO haldâttâsâikoskâsii komitea pargoost já 

toiguin puáhtá tarkkuđ tom, et mon vijđásávt já maht IP-vuoigâdvuođâid 

puáhtá kevttiđ immateriallii kulttuuräärbi suoijiimân.

I V E  2 0 0 0  R Ä Ä J I S T  Maailm immateriallii omâduv ornijduvâst Sveeici 

Genevest lii čokkânâm haldâttâsâikoskâsâš komitea, mii tuálá 

merikoskâsijd já kirjálii dokumentistmân vuáđuduvvee ráđádâlmijd, 

moi ulmen lii hammiđ aalmugijkoskâsijd riävtálijd instrumentijd 

ärbivuáválii tiäđu já ärbivuáválij kulttuurolgospuáhtusij suoijiimân 

já geenivaarij algâpuáttim tâi käldee almootmân paateentucâmuš 

ohtâvuođâst. Komitea čuákkimáid uásálisteh meid algâaalmugij já 

páihálâšsiärváduvâi ovdâsteijeeh.

Ti e t t i h - u v ?

A A LM UGIJ KOSK ÂSI I  OOVTÂSTPARG O  OVDÁNEM 

WIPO haldâttâsâikoskâsii komitea pargoi ääigi láá pyevtittum artiklai häämist 

aalmugijkoskâsij riävtálij äššikiirjij hammiittâsah ovdeláá mainâšum kuulmâ ääšist. 

Äššikirjeh puávtáččii leđe jo-uv čannee aalmugijkoskâsiih sopâmušah tâi ij-čannee 

já avžuuttâs tijppâsiih ravvuuh. Moonnâm ivij ääigi pargo ij lah ennuvgin ovdánâm, 

tondiet ko uási WIPO jeessânstaatâin láá kriittisiih jieš ašij kuáttá tâi vuástálisteh 

čannee sopâmušâid.

Ive 2022 syeinimáánust tile kuittâg muttui WIPO almosčuákkimist, ko 

ornijdâh luovâi oovtâmielâlâšvuotâvátámušâst. Šoodâi miärádâs diplomatlii 

konferens povdiimist ive 2024 rähtiđ aalmugijkoskâsii sopâmuš geenivaarijd 

kyeskee ääšist. Taat äšši sáttá lekkâđ pálgá meid aalmugijkoskâsii sopâmuš 

rähtimân ärbivuáválii tiäđu já ärbivuáválij kulttuurolgospuáhtusij suoijiimist.

Jukka Liedes 

WIPO haldâttâsâikoskâsii 

komitea värisaavâjođetteijee

ÄRBIVUÁVÁLÂŠ TIÄTU

Ä RBIVUÁVÁLÂŠ TIÄTU LII TAGGAAR TIÄTU, TIÄTUTÁIĐU, MÁTTU JÁ 

keevâtlâšvuođah, mii lii ovdánâm, siäilum já sirdum suhâpuolvâst nuubán, táválávt njálmálávt 

já sämisiärváduv siste.

Sämmilâš ärbivuáválâš tiätu puáhtá lohtâsiđ puásuituálun, kuáláástmân, miäcástmân, 

nuurâdmân já luándu tubdâmân.

PUÁSUITUÁLU LII OHTÂ SÄMMILII KULTTUUR 

pyeremusávt tiäđustum almonemhaamijn. Ruotâ já 

Taažâ pele sämikuávluin puásuituálu tâi jiešalnees poccui 

omâstem puásuituálu uáinust lii motomijd spiehâstuvâid 

fáárun luvâhánnáá räijejum tuše sämmilijd. Suomâ peln 

puásuituálu ij lah siämmáánáál räijejum, pic tondiet 

ko iäláttâs háárjutmân puohâin lii rijjâvuotâ, te kii peri 

puásuituálukuávlust ässee ETA-kuávlu aalmugjeessân tâi 

paalgâs puáhtá omâstiđ poccuid. Ruošâ peln puásuituálust 

láá sierânâs puásuituálukolhooseh, moh tuálih poccuid. 

Ruošâst arktisii kuávlu eres-uv algâaalmugijn láá poccuuh. 

Ulmuuh uáppih poccui toollâm iänáážin pääihist tâi 

perruu fáárust porgâmáin. Sämikuávlust láá kuittâg 

maaŋgah oppâlájádâsah, moh fäälih máttááttâs: Sämikuávlu 

máttááttâskuávdáš, Kuovdâkiäinu já Kárášjuuvâ Ovidereskolet 

sehe Ruotâ Samisk Åahpahusguovddas Jokkmokkist.

KUÁLÁSTEM LII KUULLÂM SÄMMILII 

kulttuurân jyehi saajeest sämikuávlust. Páiháliih 

ärbivuáváliih kuálástemvyevih spiehâsteh nubijnis. 

Ohtsâš puoh taavijd lii, et kalga kuálástiđ tuše 

tommit ko lii tárbu.

Sämmilâš kuálástemärbi lii jorgáldâhmuddoost 

onnáá peeivi. Tááláš urban eellimvyehi já sämmilij 

aassâmkuávluh eres saajeest ko sämikuávlust tappeh 

olgos ärbivuáválii kuálástem máhđulâšvuođâid. 

Ive 2022 šoddii maŋgâ rievti miärádâs, moi mield 

sämmilijn lii vuoigâdvuotâ hárjuttiđ ärbivuáválii 

kuálástem jieijâs päikkikuávlust, spiehâstmáin tááláá 

lahâaasâtmist.

TIÄTU JÁ  Ä R BIVYE VIH  JOTE H  PUÁSUIULMUI 
S ISTE  JÁ  SUH Â P UOLVÂST N UUBÁN 

Puásuituálust jieškote-uvlágán toimâmvuovij sirdem já sirdâšum lii luándulâš. Lii 

iberdettee, et puárásub suhâpuolváid uđđâ vuovij oppâm lii väädis. Nuuvt tot lii 

nuorâbáid-uv. Puásuituálukulttuur lii siskiibeln keejân uáli áávus. Nube tááhust 

toimâmvuovijn tiättojeh luánduliih iäruh kuávlulij iärui já áinoošlajâsij tilij keežild.

Ärbivuáválii rievâ merhâšume puásuituálust lii styeres. 2000-lohon 

puáđidijn lastikkiälháh láá šoddâm táválubbon. Tuáistáážân toh láá lamaš 

pyevtittâsâst ovtâskâs puásuiulmuin já iänáážin jieškođe-uv jieijâs táárbun. 

Juáháš ráhtá kiälháidis jieijâs páájást. Puásuiulmuuh jyehih jurduidis ávus 

vuovvijn nuubij persovnlii kiävtun. Nube tááhust jis kiinii haalijd algâttâllâđ 

kávpálii tooimâ, te muu mielâst jurdui keksejeijein kalga koijâdiđ toos love.

Tauno Ljetoff 

puásuiolmooš

Sämmilâš kuálástemčeppi 

Ucjuv kieldâ kuávlust

ÄRBIVUÁVÁLI IH  K UÁ L ÁSTE M TÁ Á IĐUH  
EELIH  KUÁL ÁSTEIJE I  FÁ Á R UST 

Ärbivuáválávt sämikuávlust perruuh láá finnim uási sehe jieijâs ravâdist já 

áigápuáđust-uv kuáláástmist. Kuálástem, ton maaŋgâlágán häämih, kuálástemsajeh 

jna. láá ärbivuáválávt máttájum perruu siste tâi mottoom nube náál jo párnážin 

kuálástemmaađhijn jotemáin. Kuálástem vyevih iä eidusávt lamaš syeligâsvuođah, 

mut kiäs ulmuuh láá tain muštâlâm, lii eres äšši. Muštâleh-uv ulmuuh ovdâmerkkân 

naaburáid tom pyeremuu väärpi, vâi maidnii muide?

 Onnáá peeivi ain eenâb sämmiliih ääsih eres saajeest ko sämikuávlust. 

Jo tienuuvt stuorrâ uási kuáláástmân lohtâseijee ärbivuáválii tiäđui já tááiđui 

sirduumist páácá olášuuhánnáá. Iärrás lasseen šoŋŋâduv lieggânem já 

merâkuálástem láá stuorrâ uhke Tiänu luosâpiivdon. Luosâmereh láá koččâm, 

mon čuávumuššân merideijeeh láá meridâm luosâ kuálástemkiäldu. Ärbivuáválij 

kuálástemvuovij mätteeh láá jo puárásmâm. Jis kuálástemkiäldu juátkoo kuhháá, 

te puáhtá leđe, et ärbivuáválâš Tiänu luosâ kuálástemkulttuur čáská. Tom 

macâttem sáttá leđe máhđuttes pargo.

Klemetti Näkkäläjärvi 

FT  

Totkeetuáhtár  

Oulu ollâopâttâh

GE E N IVÄ Ä R IH  JÁ  Ä R BIVUÁVÁ L ÂŠ T IÄT U 

Geenivaarijd lohtâseijee sämmilij ärbivuáválâš tiätu uáivild taggaar tiäđu, mii 

sämmilijn lii monnii iäláán, tego šado tâi ellee uási pyeredeijee, tipšoo, tálhudeijee 

já hajâjiešvuođâin sehe tooid lohtâseijee eres jiešvuođâin, maid puáhtá kevttiđ il. 

vuárkkumist já ruávisamnâsij hammiimist ovdâmerkkân tuoijumtárboid. Sämmiliih 

kevttih vijđáht jieškote-uv šadoi já ellei oosijd táálhudmân já pyereestvaijeem 

paijeentolâmân, já navdâšemamnâsin, veikkâ modern talhâstieđâ já kávpáliih 

pyevtittâsah láá kepidâm merhâšitteht toi kevttim.

Geenivaarijd lohtâseijee ärbivuáválâš tiätu lii ain-uv ellee ärbivyehi, mut 

uhkevuálásâš. Suomâst geenivaarij kevttim já hiäđui jyehim stivree laahâ Nagoya 

pevdikirje tooimânpiejâmist (nk. geenivärilaahâ, 394 / 2016). Nagoya pevdikirje lii 

aalmugijkoskâsâš sopâmuš, mon ulmen lii turviđ olmooškoodán tehálij geenivaarij 

finnimvuođâ tutkâmuš- já ovdedempaargon sehe kávpálii uulmán já visásmittiđ, 

et geenivaarijn finnejum hiäđuh juáhhojeh vuoigâlávt. Geenivärilaahâ iästá 

sämmilij geenivaarijd lohtâseijee ärbivuáválijn tiäđoin ávhástâllâm já torvee 

sämmilij vuoigâdvuođâ haldâšiđ sii jieijâs ärbivuáválii tiäđu. Laahâ heiviittuvvoo 

tuše tagaráid sämmilij geenivaarijd lohtâseijee ärbivuáválii tiätun, mii ij lah lamaš 

kávpálii tâi tutkâmuškiävtust ovdil laavâ vuáimán puáttim.

TIÄTU ALNEES IJ SYEIJEJUU  
IP-VUOIGÂDVUOĐÂIGUIN

M UT ÄRBIVUÁVÁLII TIÄTUN VUÁĐUDUVVEE INNOVAATIOID 

puáhtá suoijiđ ovdâmerkkân patentijguin tâi täävvirmerhâiguin. Sämmilâš 

ärbivuáválâš tiätu tagarin ko tot lii finnee kuittâg syeje talle, ko tot 

lohtâs syemmilijd geenivaarijd já tom lii áigumuššân kevttiđ tutkâmuš- já 

ovdedemkiävtust. Geenivaarijd lohtâseijee ärbivuáválii tiäđu tutkâmuš- já ovdedemkevttimân  

kalga finniđ sämmilij munemietâmuš.

Vuáđudemnáál lii sämmilij geenivaarijd lohtâseijee ärbivuáválii tiäđu 

tiätuvuáđu, mon Sämitigge šadda haldâšiđ. Suomâst láá eidu tääl nuurrâmnáál 

tiäđuh tiätuvuáđu vuáđudem várás já vuávámnáál láá ravvuuh, moh lohtâseh 

sämmilij geenivaarij ärbivuáválii kevttimân. Tiätuvuáđu šadda siskeldiđ tiäđu šadoi 

já ellei oosij eromâš jiešvuođâin sehe kiävtust sämikulttuurist. Tiätuvuáđu kevttim 

šadda tuođânálásávt leđe lovevuálásâš. Sämmilij geenivaarijd lohtâseijee tiäđu 

kevttimist šoddâm hiäđuid kalga kevttiđ sämikulttuur tuárjumân.

27

Sämmilâš ärbivuáválâš tiätu já ärbivuáváliih kulttuurolgospuáhtuseh



ÄRBIVUÁVÁLIIH 
KULTTUUROLGOSPUÁHTUSEH

Ä RBIVUÁVÁLIIH KULTTUUROLGOSPUÁHTUSEH LÁÁ TAGAREH  

olgospuáhtuseh, moh láá sirdum ovdâskulij suhâpuolvâst nuubán, já moh hämmejeh  

uási ärbivuáválii siärváduv identitetist, ovdâmerkkân muusik, tánssám, taaiđâ, hämivuávám, 

noomah, meerhah já symboleh, tyejeh, mainâseh, oovdânpyehtimeh já seremoniah.

SÄÄMI KONTEKSTIST OMÂSTEIJEEVUOTÂ-TUÁVÁDÂH 

siämmáá merhâšuumeest ko viestârenâmijn lii uuđâs. Ärbivuáválávt 

sämmilii siärváduvâst iä lah koŋkreetlávt omâstâm enâmijd, čaasijd 

tâi ovtâskâs tyeje häämi. Uásild suijân toos lii eellimvyevist, mast 

kávpálâšvuotâ já ruttâtuálu lii puáttám viehâ maŋŋeed válduroolân. 

Nuuvtpa ij lah lamaš tárbu suoijiđ ovdâmerkkân puuvko design tâi 

sämimááccuhij kuávlulij tobdomeerhâi já heervâi kevttim. Kuittâg vala 

taan ääigi-uv puáhtá esteetlijn já visuallijn elementijn tubdâđ joba uáli 

tárkká-uv, kost myenster lii vuálgus. Váldunjuolgâduslávt ärbivuáváliih 

myenstereh já elementeh iä siävuttuu agâittáá kuávlui tâi ubâ perrui 

kooskâgin. Jis ovdâmerkkân ornamentikist ovtâstuveh elementeh kyevti 

sierânâs kuávlust, te tast lii miinii merhâšuumijd. Sáttá leđe, et puuvko 

tiilájeijest láá suhâmadduuh kyevti sierânâs kuávlun, main kuábbáá-uv 

sun haalijd pyehtiđ oovdân tâi kunnijâttiđ.

SÄMMILÂŠ TYEJI ANA SISTEES JIEŠKOTE-

uvlágán merhâšuumijd nuuvt olgos ko siisâ kulij-uv,  

ige koččâmuš lah tuše fyysilijn pyevtittâsâin. 

Tuoijuumân lohtâs ärbivuáválâš tiätu, ain rievtis 

materialij valjiimist pyevtittâsâi rähtimân. Siämmást 

valmâš tyejipyevtittâsah láá sämikulttuur ovtâskâs 

olgospuáhtuseh.

Tyejičeppi ij lah siämmáálágán áámmátnommâ 

ko veikkâba ”käsityöntekijä” syemmilii 

ohtsâškoddeest. Sämmilâš tyejičeppi lii jieijâs 

kulttuuräärbi aitârdeijee. Sust lii tiätu sämmilii 

eellimvyevist, jieijâs siijdâ eellimvyevist, jieijâs perruu 

eellimvyevist, jieijâs eellimvyevist.

Ovdeláá ulmuuh oppii sämityeje iänáážin 

pääihist. Taan ääigi kuittâg ain eenâb ulmuuh 

finnejeh škovliittâsâs oppâlájádâsâin. Teháliih 

máttááttemlájádâsah láá Sämikuávlu máttááttâskuávdáš 

Anarist, Sámi åahpahusguovddas Jokkmokkist, 

Kárášjuuvâ Ovidereneskole sehe Sämmilâš luvâttâh 

já puásuituáluškovlâ sehe Säämi ollâškovlâ 

Kuovdâkiäinust. Ruošâst sämityejimáttááttâs  

finnee Lovozerost.

MUUSIK UÁSILD SUOMÂST LÁÁ KULMÂ JIEŠKOTE-

uvlágán ärbivuáválii sämmilii vookaalmuusikšlaajâ: Nuorttâlijn lii leu´dd, 

anarâšâin livđe já orjâlijn luohti (juoigâm). Leu´dd tiättoo mottoomverd 

ain-uv meid Ruošâ já Taažâ peln, veikkâ kale ain harviibeht. Livđe 

tiättoo tuše anarâš ärbivyevist, já luohti vist lii meid Ruotâ já Taažâ 

tavesämikielâlij kuávlui ärbivyehi. Sämikuávlu máttááttâskuávdáš ovdeláá 

ornij Säämi muusikakademia Ucjuuhân. Porgemáánust 2022 Sämirääđi 

valjij aalmugjuáigusin Sámi eatnan duoddariid ađai Säämi eennâm 

tuoddârij juáigus, mon Nils-Aslak Valkeapää lii juoigâm. Aalmugjuáigus 

lii jurgâlum puoh sämikieláid já tom puáhtá kevttiđ aalmuglavluu Säämi 

suuvâ lavluu paaldâst argân já juhlen.

KOVETAAIĐÂ SÄMMILII KULTTUURIST LII  VIEHÂ UĐĐÂ 

almoon. Tovle kovetaaiđâ, tâi siämmáásullâsâš taaiđâ, puohtui uáinusân 

tuojijn: čuárvi-, tähti- já muorâtuojij asan hervejuvvojii abstrakt tâi 

koŋkretlij tiiŋgâi koveh. Tánávt kovetaaiđâ lâi fáárust kevttimkáálvuin. 

Iäruh láá tiettum tiäđust-uv ovtâskâs perrui kooskâ-uv, mut eromâšávt 

tađe mield, et lii-uv koččâmušâst lamaš sajasis asâttum já pisováá 

aassâmviste omâsteijee peerâ vâi eenâb joođoost leijee perâkodde. 

Tááláš sämmilâš kovetaaiđâ lii šoddâm Nils Nilsson-Skum já Johan Turi 

pioneerpargo vuáđuld. Taažâ Kárášjuuvâst lii Sámi Dáiddaguovddáš 

(Säämi taaiđâkuávdáš) já vala mottoom ive tassaaš Kárášjuuvâst fallui 

kovetaiđuu máttááttâs-uv. Taiđuu ohtân ulmen lii väldiđ pele já cuvnâđ 

ulmuid jurdâččiđ. Sämikuávlust ličij-uv tárbu oppâlájádâsân, kost 

puávtáččij máttááttâllâđ taiđuu vuáđuid.

ELLEEKOVE, TEATTER, MEDIA JÁ ČUOVÂKUVVIM  

láá uási taiđuu já kovetaiđuu-uv kiedist. Toh láá siämmáánáál uđđâ 

olgospuávtushäämih sämmilij siste. Onnáá peeivi elleekove, media já 

čuovâkuvvim uápuid pyevtit Sämikuávlu máttááttâskuávdáš Anarist. Ton 

lasseen Taažâ peln Kuovdâkiäinust lii Sámi filbmainstituhtta, mii lii sämmilii 

elleekove kuávdášorganisaatio. Kuovdâkiäinust vist tuáimá sämmilij 

aalmugteatter Beaivváš.

SÄMMILIJN LII  ÄRBIVUÁVÁLÁVT KIEVRÂS 

njálmálâš mainâstemärbivyehi, mii vaja pyereest maaŋgâ 

saajeest Säämist, eromâšávt talle ko puárásub ulmuuh teivih 

nubijdis. Kirjálâšvuotâ alnees lii uđđâsub äšši sämmilii 

ärbivyevist. Vuossâmuuh sämmiliih kirječälleeh lijjii škoovlâid 

jottáám ulmuuh, kiäh čäliškuottii čaabâkirjálâšvuođâ. Onnáá 

peeivi suárgán puátih ain lase uđđâ čälleeh. Ive 2015 Tuurku 

kirjemeesuin lâi Säämieennâm-teema vyelni vijđes čuágáldâh 

sämikulttuur kirjálâšvuođâ lasseen.

S Ä M I K U LT T U U R 
K Á V P Á L Â Š  K E V T T I M

ÄRBIVUÁVÁLII KULTTUUR  
KEVTTIM ÄVKKIN RUĐÂLÁVT

I J VELTIHÁNNÁÁ LAH RUOSSÂRIIJDOST TOI ÁRVUIGUIN,  

maid tot ana sistees. Koččâmuš lii tast, et moin naalijn já kiän iävtuiguin 

kulttuurärbi kiävttoo, kii ton kevttimist hiätá já moin naalijn.

ÄRBIVUOVIJ RUĐÂLII ÄVKKIN  

kevttimist pyehtih leđe meid positivliih čuávumušah 

já tot puáhtá ovdediđ maaŋgâlágán máátu jotkum 

já ovdánem sehe tiäđu sirdem. Ko ärbivuáválij tuojij 

rähtee vuábdá tuojijdis máđhálijd, te sun puáhtá 

ánsášiđ áigápuáđu já juátkiđ ärbivuáválii pargeldem. 

Eettisávt kilelis vuovvijn olášuttum kávpálâšvuotâ 

iššeed meid levâttiđ tiäđu ärbivuáválii kulttuurist, 

lasettiđ ton áárvust anneem já ulâttetteevuođâ.

ÄRBIVUÁVÁLII TIÄĐU JÁ ÄRBIVUÁVÁLIJ 

olgospuáhtusij lovettes kávpálâš kevttim puáhtá 

kuittâg vahâgittiđ toi siäilum, juátkojeijeevuođâ 

já ovdánem. Lovettes já ärbivuáválii ohtâvuođâst 

lyevvejum kávpálâš kevttim keežild ärbivuovij 

paijeentuálleeh sättih monâttiđ puáđuid, já taggaar 

kevttim sáttá tovâttiđ kulttuurlii eroosio.

MOIN NA ALIJN JÁ  KIÄ N  IÄVTUIGUIN  TOIM Â 
TÁBÁHTUVÁ,  JÁ K I I  TOOIM ÂST H IÄTÁ ? 

Kulttuuräärbi kevttim ruđâlii tooimâst ij veltihánnáá lah ruossâriijdost ärbivuáválij 

árvuiguin. Tehálumos lii smiettâđ, et moin naalijn já kiän iävtuiguin tot olášuttoo, 

maht ärbivuáváliih olgospuáhtuseh kiävttojeh já kii tast hiätá. Tuoijumärbivyevi 

elišin pissoom já ovdedem tááhust puáhtá leđe šiev äšši, et kiinii parga tom jieijâs 

iäláttâssân. Pargeeh kolgâččii kuittâg ain smiettâđ, et maid aašijd puáhtá adeliđ 

iärásij-uv kiävtun ovdâmerkkân valmâš pyevtittâssân tâi raavân. Mun arvâlâm meid, 

et máhđulijd árvuštâllâmfeeilâid kalga adeliđ addâgâsân já tain nurrum uápuid 

leŋgiđ ubâ siärváduv hiättun.

Motomin meid ulmuuh siärváduv ulgguubeln pivdeh love kevttiđ maidnii 

ärbivuáválijd aašijd kávpálávt. Talle kalga huámášiđ, et ohtâgin ovtâskâs olmooš 

ij pyevti adeliđ love ohtsii ärbivyevi kevttimân ubâ siärváduv peeleest. Ääšist 

kolgâččij sooppâđ oovtâst. Mij tarbâšep tilálâšvuođâid já máhđulâšvuođâid 

savâstâllâđ, et moin naalijn já moi iävtuiguin tággáár love puáhtá ubânâssângin 

adeliđ tâi adeluvvoo-uv tot ollágin. Tágárijd koččâmušâid láá smietâškuáttám eskin 

kieskâd já tondiet puoh koččâmuššáid tâi tilálâšvuođáid iä lah valmâš vástádâsah 

tâi toimâmmyenstereh. Ton lasseen čuávduseh sorjoh távjá eidu tiätu tábáhtusâst.

Minna Moshnikoff 

nuorttâlâš tyejičeppi

R IGE S KULTTUUR Ä R BI  L I I  UBÂ  
S IÄ RVÁ D UV R UĐÂ L ÂŠ N A H CÂ 

Ante Aikio 

puásuiolmooš  

irâtteijee

Kulttuuräärbi kannat varjâliđ. Jis lii moovtâ ärbivuovijn já tain puáhtá finniđ 

áigápuáđu, te tot iššeed maŋgâs tast, et ij taarbâš puáđui uuccâm tiet 

vyelgiđ ollásávt meddâl päikkikuávlust. Kávpálii toimâmist lii kuittâg tehálâš 

tot, et mađhâšeijeid já kulâtteijeid juáhhoo olmâ tiätu. Tot uáivild tom, et 

sämmilâšvuođâst kalga muštâliđ tagarin ko tot tuođâlávt lii, ige keksiđ tuše 

taggaar mii vuábdá já hokâttâl. Ärbivuovij kunnijâttem kalga kávpálii toimâmist-

uv leđe vuosâsaajeest já kevttiđ ärbivuovijd toin naalijn kilelávt, et toi merhâšume 

siäilu puátteid suhâpuolváid-uv.

Iisko-Matti Näkkäläjärvi 

puásuiolmooš  

irâtteijee

KO KULTTUUR ÄRBI  K IÄVTTOO OLM Â N Á Á L ,  
TE  TOT SIÄILU ELIŠIN  JÁ  VUOIGÂ  Ä R BIN  ME ID 
PUÁTTEE VUOĐÂST. 

Mätkimuštoid já peliráhtálijd tuojijd lii sämikuávlust jieijâs čuosâttâhjuávkku 

já tárbu. Maaŋgâ pargei ličij máhđulâš haahâđ áigápuáđu jieijâs päikkikuávlust 

rähtimáin mätkimuštoid já toi vyebdee mielâstubbooht skappuuččii-uv tuojijd 

páihálijn pargein ko olgoláá. Tuáistáážân kuittâg falâldâh lii lamaš vääni. 

Mätkimuštoi čuosâttâhjuávkku lii meiddei eres ko ovdâmerkkân museokäävpi 

falâlduv tâi sämituojij. Návt toh iä kištottâl nubijdiskuin pic eenâb-uv falâlduvah 

tuárjuh nubijdis.

Jurdâččemvyevih já tiäđulâšvuotâ láá ivij joođoost muttum tienuuvt, et 

ovdâmerkkân nk. ”neljän tuulen lakki” vyebdim mađhâšeijeid ij onnáá peeivi lah 

eettisâš vyehi pyehtiđ kulttuur oovdân. Tondiet mij lep-uv kuáđđám tom meddâl 

mii falâlduvâin. Mun sáárnum tuše jieččân peeleest jiemge árvuštâl iärásij toimâm, 

mut almolávt smietân ličij pyeri, et täid eettisijd aašijd smietâččii puoh ulmuuh já 

irâtteijeeh, kiäh finnejeh áigápuáđu ärbivuáválii kulttuurist, nuuvt et kulttuurärbi 

siäiluččij elišin já vuoigâ ärbin meid puátteevuođâst.

K U LT T U U R L Â Š  E R O O S I O  U Á I V I L D  I Ä R R Á S  L A S S E E N  Ä R B I V U ÁVÁ L I J 

O L G O S P U Á H T U S I J  M E R H Â Š U M E S I S K Á L D Â S  L Á I V U M  J Á 

O L G O S P U Á H T U S I J N  L U O P PÂ M .  Kulttuurlâš eroosio puáhtá leđe 

čuávumuš kuhháá jotkum olgospuáhtus lovettes já ärbivuáválii 

ohtâvuođâst lyevvejum, távjá kávpálii kevttimist. Ärbivuáválii 

olgospuáhtusân lohtum áárvuh já mielâkoveh muttojeh, já tooid 

lohtâseh vieres já joba negativliih mielâkoveh. Olgospuáhtusij 

kevttim puáhtá joba nuuhâđ ollásávt, jis toh kiävttojeh kuhháá 

toi algâalgâlij ohtâvuođâi ulgguubeln já tuše ulgguubiälásii 

hiäđu háputtâllâm várás. Lovettes kevttim sáttá kepidiđ meid 

ärbivuáválij pargei haalu jiejah varjâliđ ärbivuovijd tovlái taavij já 

keevâtlâšvuođâi mield. Tot sáttá leđe čuávumuš kávpálii kevttimist, 

mast olgospuáhtus kevttimist finnejum ruđâlâš hiätu ij čuosâ tooid 

ovtâskâs ulmuid já siärváduvváid, kiäi siste ärbivuáválâš olgospuávtus 

lii aalgâst šoddâm já moi kiävtust olgospuávtus ain-uv tiättoo. 

Kulttuurlii eroosio lii tutkâm iärrás lasseen Maailm immateriallii 

omâduv ornijdâh, WIPO, ive 2001 raportist Intellectual Property Needs 

and Expectations of Traditional Knowledge Holders.

Ti e t t i h - u v ?

Sigga-Marja Magga 

tyejitotkee

KO ÄRBIVYE VIST ŠODDÂ M  SISK Á L DÂS 
LYE VVE JUVVOO A LGÂ A LGÂ LI I 
OHTÂVUOĐÂST,  T E  L I I  VA A R Â N ,  E T  SÄ M M ILIJ 
OLGOSPUÁHTUSIJ  ME R H ÂŠUME H  VÁ JÁ L D UVE H 

Táválii mađhâšeijei sáttá leđe vaigâd iäruttiđ säämi tyeje eres kuávluin pyevtittum 

mätkimuštoost. Sämmilâšvuotân lohtâseijee mielâkuuvijd já hokâttelleevuođâ 

puáhtá kevttiđ ävkkin tienuuvt, et ij njuolgist nabde monnii tiiŋgâ säämi tyeijin, mut 

äššiohtâvuotâ, mast tot puáhtoo oovdân, tiptá mađhâšeijee jurdâččiđ, et tot ličij.

Ruđâlâš ávhástâllâm uáivild taan ohtâvuođâst tom, et nuubij ärbivuáváliih 

olgospuáhtuseh kiävttojeh ävkkin ruđâlii vuáitu uážudem várás. Ton keežild 

riävtálii syeje ärbivuáválii sämmilii olgospyehtim várás kalga nanodiđ. Ko 

smiättá immateriallii kulttuuräärbi syeijejeijee vuoigâdvuođâid, te tain láá ennuv 

máhđulâšvuođah, mut lii meid suogârdâlmâš. Elišis kulttuurân kulá tot, et tot 

muttoo já muttá häämis motomin hitásubbooht, motomin jotelubbooht. Jis monnii 

olgospuáhtus haalijd suoijiđ tagarin ko tot lii, te kalga anneeđ huolâ, et ton suoijim ij 

storgâsmit olgospuáhtus.

SÄ M M IL IJ  Ä R BIVUÁVÁ LI I  KULTT UUR LOVET T ES 
R UĐÂ L ÂŠ KE VTTIM  L I I  R UOSSÂRI IJDO ST 
SÄ M M IL IJ  J IE ŠME R IDE M VUOIGÂDV UO ĐÁIN 

Sämmilij ärbivuáválij kulttuurolgospuáhtusij rähtim já kopijistem, meid ruđâlii 

uulmán, pyehtih išediđ sämmilijd aalmugin já siärvádâhân; tot sorjo kiävtu 

luándust já meid tast, et kii meerrid kiävtu luándust. Tááláá aalmugijkoskâsii 

rievti mield sämmilijn lii alnestis vuoigâdvuotâ meridiđ, et puáhtá-uv 

sämikulttuur olgospuáhtusijd kevttiđ já jis puáhtá, te moin naalijn. OA 

algâaalmugij vuoigâdvuođâi julgáštus artiklast 3 páhuduvvoo, et ”algâaalmugijn lii 

jiešmeridemvuoigâdvuotâ. Taam vuoigâdvuođâ vuáđuld … toh uážžuh estihánnáá 

ovdediđ ruđâlijd, sosiallijd já kulttuurlijd tilijdis.” Artiklast 31 čielgejuvvoo 

tärhibeht, et algâaalmugij vuoigâdvuotâ meridiđ ”jieijâs ruđâlii, sosiallii já 

kulttuurlii ovdánmist” ana sistees vuoigâdvuođâ ”paijeentoollâđ, haldâšiđ, 

suojâliđ já ovdediđ jieijâs kulttuuräärbi … sehe jieijâs kulttuurij almonemhaamijd, 

fáárun luuvân … siemânijd, talkkâsijd, tiäđu ellei já šadoi jiešvuođâin, njálmálii 

ärbivyevi, kirjálâšvuođâ, hämivuávám … já kovetaiđuid já oovdânpyehtee taiđuid.” 

Mattias Åhren 

Aalmugijkoskâsii já 

algâaalmug- já sämirievti 

professor  

UiT Taažâ arktisâš 

ollâopâttâh  

(The Arctic University  

of Norway)

Táágubeht julgáštus spejâlist almolii aalmugijkoskâsii noormâ, mon staatâ kalga 

jieš kunnijâttiđ já moos staatâ kalga tähidiđ iärásij kunnijâttem. Nube náál ettum 

sämmilijn lii vuoigâdvuotâ meridiđ puoh aašijn, mii lii uási sii ärbivuáválii kulttuurist, 

nuuvt materiallii ko immateriallii-uv kulttuurist, fáárun luuvân sämmilij ärbivuáválijd 

mááccuhijd, sämityeje, ärbivuáválijd symbolijd já myensterijd, juáigusijd, legendaid 

sehe tiäđu eennâm, čaasij já luánduriggoduvâi jiešvuođâin Säämist. Sist lii meid 

vuoigâdvuotâ toos, et staatâ piäjá toimâidiskuin tom vuoigâdvuođâ vuáimán.

SÄMIKULTTUUR 
KIÄVTTOO 
IÄLÁTTÂSTOOIMÂST 
MAAŊGÂNÁÁL 

Á VHÁSTÂLLÂM PUÁHTÁ TÁBÁHTUĐ  

njuolgist sämikulttuurist valdum olgospuáhtusijd 

kevttimáin, tâi epinjuolgâdávt ravkkâmáin mielâkove 

sämmilâšvuođâst, veikkâ pyevtittâsâst tâi palvâlusâst ij 

liččiigin veltihánnáá maggaargin čonâsume sämmilâšvuotân.

Rääji keessim ton kooskân, et maggaar lii kulttuur tuhhiittettee já 

sopâmettumis kávpálâš ávhástâllâm, ij lah ain älkkee. Táágu uáinojeijee 

koveh láá ovdâmeerhah tast, moin naalijn sämmilâšvuotâ tiättoo 

kávpálii tooimâst. Täi ovdâmerhâiguin ij nuuvtkin lah ulmen väldiđ pele 

ärbivuáválii kulttuur ávhástâllâm sopâvâšvuođâst ovtâskâstábáhtusâin, pic 

koččâmuš kalga ain čuávdiđ tábáhtus mield. Ovdâmeerhah čäittih kuittâg 

tom, et mon kirjáás vuovijguin sämmilâšvuotâ tiättoo kávpálii tooimâst já 

mon ennuv sämikulttuurân čuosâttum kávpálâš kiäsuttume markkânijn 

lii. Kuávdáš äšši lii koijâdiđ tom, et kiän áánsust ärbivuáváliih vyevih 

láá pissoom eellimvuáimálâžžân já ovdáneh ain-uv puáttei suhâpuolvâi 

kiävtun, kii toi ruđâlii kevttimist hiätá já moin naalijn ruđâlâš ávhástâllâm 

oovded toi kilelis kevttim.

SÄMIFÁDDÁSIIH 
REGISTERISTUM 
TÄÄVVIRMEERHAH 

L ÁÁ EUROOP UNIONIST JÁ TON 

ovtâskâs jeessânstaatâin maŋgâ. Tuše 

täävvirmeerhâ registeristem ij kuittâg vala 

čääiti, et merkkâ ličij kevttum markkânijn, ige 

meerhâ haldâšeijee máhđulii ohtâvuođâ sämmilâšvuotân, 

tâi registeristem motivijd, pyevti tärhistiđ tiätuvuáđuin. 

Nuuvtpa ooleest leijee ovdâmeerhah iä lah fáárust toi 

tuhhiittetteevuođâ árvuštâllâm tiet, pic toh čäittih tuše 

tom, et markkânijn láá intreseh mieigâđ sämmilâšvuotân já 

sämmilâšvuođâ mielâkován lohtâs meid kávpálâš árvu.

U Á I N U H 
K U LT T U U R Ä Ä R B I 
S U O I J Â L M Â N

SÄMMILII ÄRBIVUÁVÁLII 
KULTTUUR SUOJÂLEM

P UÁHTÁ LEĐE ÄRBIVUÁVÁLII TIÄĐU JÁ OLGOSPUÁHTUSIJ 

suoijim mut meid ton kulttuur siäiludem já turvim. Taah uáinuh iä toopâ nubijdis 

meddâl mut fäälih jieškote-uvlágán koonstâid, moiguin puáhtá västidiđ uhkijd já 

hástoid, moh čyecih ärbivuáválii kulttuur eellimvuáimálâšvuotân.

Suoijim uáivild ärbivuáválii tiäđu já olgospuáhtusij riävtálii syeje ohtuuvuoigâdvuođâ 

merhâšuumeest. Ohtuuvuoigâdvuotâ uáivild tom, et vuoigâdvuođâ haldâšeijest lii 

vuoigâdvuotâ kieldiđ iärásijd kevttimist tom meerhâ, olgospuáhtus tâi mottoom eres 

immateriallii omâduv, mii lii syeje čuosâttâhhân. Nuuvtpa olgospuáhtus kevttimân kalga  

leđe vuoigâdvuođâ haldâšeijee mietâmuš.

Suoijim puáhtá olášuttiđ kevttimáin IP-vuoigâdvuođâid, tego tobdomerkkâvuoigâd-

vuođâid tâi tahheevuoigâdvuođâid. Suoijiimáin puáhtá viggâđ tuástuđ taggaar luávkkájeijee 

kevttim, mast sämmilâš ärbivuáválâš kulttuur kiävttoo eromâšávt ruđâlávt ävkkin lovettáá 

já ášálii ohtâvuođâttáá sämmilâšvuotân. Riävtálii suoijiimân lohtâseh kuittâg raijiittâsah, 

iäge vyeimist leijee suoijimvyevih veltihánnáá heivii puoh tábáhtussáid. Jis olgospuáhtuseh 

láá ovdâmerkkân uáli puáráseh tâi toh jo almolávt kiävttojeh kávpálávt ävkkin, te riävtálâš 

syeji táálái IP-vuoigâdvuođâi peht ij veltihánnáá lah finnimnáál. Lii tehálâš tubdâđ taid 

tilálâšvuođâid, main syeje puáhtá finniđ, já tarkkuđ siämmást meid riävtálii suoijim sosiallijd  

já poolitlijd olemijd sehe maht tot keevâtlávt olášuttoo. 

I P - V U O I G Â D V U O Đ A H  K U LT T U U R Ä Ä R B I  S Y E I J I N  P I R R Â  M A A I L M . 

Aalmugijkoskâsávt tiättojeh ennuv ovdâmeerhah, main nuuvt 

algâaalmugeh ko páiháliih siärváduvah tâi ornijduvah láá kiävttám 

täävvirmeerhâid já tahheevuoigâdvuođâid jieijâs kulttuuráárbán 

kullee olgospuáhtusij suoijiimân lovettes kávpálii ávhástâllâm vuástá. 

Kalga kuittâg huámášiđ, et ovtâskâs tábáhtusah já syeje táárbuh 

láá maŋgii ereslágáneh, ige oovtâ ovdâmeerhâst tâi enâmist pyevti 

toohâđ juurdâpuátusijd tast, et heivejeh-uv IP-vuoigâdvuođah 

nube tábáhtusân. Siämmáá náál jieškote-uv enâmij laavâi kooskâst 

láá iäruh, veikkâ IP-vuoigâdvuođâi vuáđuprinsiipeh láá-uv maŋgii 

oovtâlágáneh. Taah ovdâmeerhah kuittâg aicâlmisteh, et mon 

kirjáás tábáhtusâin IP-vuoigâdvuođâi vuáháduvah pyehtih adeliđ 

syeje nuuvt ovtâskâs pargeid ko siärváduvváid-uv.  

Ti e t t i h - u v ?

” N AVA J O ”  R E G I S T E R I S T U M  TÄ ÄV V I R M E R K K Â N .  Ovtâstum staatâin 

navajoh registeristii hiäimus noomâ jieijâs täävvirmerkkâd jo ive 1943 

já tuálih onnáá peeivi jieijâs haaldust paijeel kähcilov täävvirmerkkâd 

aalmugis noomâ ”navajo” suoijim várás jieškote-uv haamijn jieškote-

uv tävirij já palvâlusâi ohtâvuođâst. Ive 2012 navajoh ášáskuttii New 

Mexico uásistaatâst Urban Outfitters -pivtâskävppijuávhu jieijâs 

täävvirmerkkâvuoigâdvuođâ luávkkáámist taggaar tábáhtusâst, 

mast västideijee lâi kiävttám nomâttâs ”navajo” pihtâsijn, heervâin 

já kammuin täävvirmeerhâ haldâšeijee adelem lovettáá. Noomâ 

kevttim lasseen motomeh pyevtittâsâi kovoseh ađđiistellii navajoi 

ärbivuáválijd kovosijd já haamijd. Riehtiäšši nuuvâi, ko uásipeleh 

soppii ääši ive 2016 já rahtii lisensistemsopâmuš, mon vuáđuld 

uásipeleh pargeh oovtâstpargo tiätu pyevtittâsâi kávpálâžžân 

muttemist.

Ti e t t i h - u v ?

TA H H E E V U O I G Â D V U O TÂ  S Y E I J E E  K A R N E VA L P I H TÂ S I J D  N E W 

O R L E A N S I S T.  Ovtâstum staatâin New Orleans kaavpug Mardi  

Gras -karnevalân uásálistee ”Mardi Gras Indianeh” láá afro-

amerikliih juávhuh, moh láá uásálistám karnevaláid aainâs-uv  

jo 1800-lovo pelimudo rääjist. Sijjân tobdos pihtâseh láá uáli 

kirjáás, korguus já čeeppiht kieđáin korrum karnevalpihtâseh. 

Mardi Gras -indianijn váldojeh ennuv čuovâkoveh, moh vuábdojeh 

mätkimušton já taaiđâgalleriain, já kiävttojeh meid máinusijn já 

markkânistmist, tego kiirjijn já posterijn, pihtâsij rähtee adelem 

lovettáá. Uásálisteeh láá tiäduttâm, et pihtâsij suoijim ulmen 

ij lah lamaš estiđ aalmugvievâ väldimist pihtâsijn čuovâkuuvijd 

mušton tábáhtuumeest, mut estid pihtâsij čuovâkuuvij lovettes 

kávpálâš kevttim. Tondiet pihtâsij tuálleeh láá-uv viggâm suoijiđ 

kirjáás karnevalpihtâsijdis tahheevuoigâdvuođâiguin. Ive 2010 

tuhhiittui vuossâmuš registeristum tahheevuoigâdvuotâ oovtâ 

karnevalpihtâsân. Nuuvtpa tahheevuoigâdvuođâ vuáđuld pihtâsijn 

valdum čuovâkuuvij almostittem váátá tahheevuoigâdvuođâ 

haldâšeijee love.

Ti e t t i h - u v ?

E N N I  T E R E S A  S A R I  K O V O S E H  TÄ ÄV V I R M E R K K Â N .  Enni Teresa 

Rähisvuođâ vuolgâttâsuábih -njuolgâduskodde luhostui ive 

2016 ucâmušâst registeristiđ jieijâs täävvirmerkkân Enni Teresa 

pegâlmâssân puáhtám čuovjis-vielgissáárgág sari kovosijd. 

Registeristem poođij vuáimán vistig Indiast já maŋeláá 

Ovtâstum staatâin. Enni Teresa muáđuh já sari láá jo kuhháá 

kevttum kávpálávt ävkkin iärrás lasseen kiirjijn, mätkimuštoin já 

naamijâšpihtâsijn. Täävvirmerkkâregisteristem ulmen lii estiđ kovosij 

lovettes kevttim kávpálijd ulmijd. Siämmáá náál Enni Teresa nommâ 

lii njuolgâduskode haldâšem registeristum täävvirmerkkâ já vyeimist 

Euroop unionist.

Ti e t t i h - u v ?

RIÄVTÁLII  
SUOIJIM OOLEEST 

P UÁHTÁ SÁRNUĐ MEID IMMATERIALLII 

kulttuuräärbi siäiludmist já turviimist. Taah tuáváduvah 

uáivildeh kulttuuräärbi tubdâm, dokumentistem, vuorkkim 

já ovdâskulij sirdem, sehe škovlim já ärbivuovij iäláskittem. 

Täi vuovijguin puáhtá nanodiđ ärbivuovij eellimvuáimálâšvuođâ, nuuvt 

et toh iä hiäjusmuuččii tâi lappuuččii ollásávt. Siäiludmist já turviimist 

ij lah koččâmuš ohtuuvuoigâdvuođâin suoijim tiet, pic kulttuuräärbi 

eellimvuáimálâšvuođâ turviimist já ton iävtui varjâlmist. Siäiludem já 

turvim uáinuh pajaneh eromâšávt Unesco almossopâmušâst maailm 

kulttuur- já luánduäärbi suoijâlmist (1972) sehe almossopâmušâst 

immateriallii kulttuuräärbi suoijâlmist (2003), mii pieijui Suomâst 

vuáimán vyesimáánust 2013. Sopâmuš olášutmist västid Suomâst 

Museovirgádâh.

M USE OVIR GÁ DÂ H  PA R GA  A KTIVLI I 
OOVTÂSTPA R GO IM M ATE R IA L LI I 
KULTTUUR Ä Ä R BI  SUOJÂ L E MPARG O O ST 
SÄ M ITIGGIJN 

Ohtsiih seminareh, webinareh já pargopáájáh láá uárnejum maaŋgah ivveest  

2014 ovdâskulij. Ulmen lii lamaš lasettiđ tiäđulâšvuođâ já čokkiđ tiäđu sämmilij 

ellee kulttuuräärbist. Ko Suomâ raportistij Unescon suojâlemtooimâin Suomâst  

vuossâmuu tove 2022 aalgâst, te Säämist čallui čielgiittâs tađe várás. Museo-

virgádâh lii moonnâm ivij tuárjum maaŋgâid sämmilij kulttuuräärbi haavâid 

išeruđâiguin. Eidu tääl joođoost láá Sámi Duodji ry digitistemhaahâ já Sámi Árvvut 

ry juáigushaahâ, moh láá finnim torjuu Museovirgáduv immateriallii kulttuuräärbi 

išeruuđâin.

Leena Marsio 

eromâšäššitobdee 

Museovirgádâh

Anniina Turunen 

lehtor  

tyejičeppi

ŠKOVLIM L I I  UÁSI  SÄ M IKULTTUUR  SIÄ IL UM IST 
JÁ SIRDEMIST PUÁTTE ID  SUH Â P UOLVÁ ID 

Sämityejitááiđui sirdemvyevih muttojeh. Ain-uv tuoijuđ puáhtá oppâđ pääihist, mut 

ain eenâb já eenâb ulmuuh maneh viežžâđ uápuid jieškote-uvlágán škovliimij peht 

nuuvt sämikuávlust ko ton ulgguubeln. Sämikuávlu máttááttâskuávdáást Anarist lii 

máhđulâš oppâđ sämityejisyergi tođhosškovliittâs já uánihis kuursâi peht.

Sämityeji lii olgospuáhtusis tááhust riges. Vâi mij pyehtip škovliittâsâst 

väldiđ huámášumán sämityeje kulttuurlii kirjáávuođâ já puoh sämikielâid, ličij 

tehálâš pieijâđ eenâb resursijd sämityeje páihálijd eromâšjiešvuođáid. Ko täid 

váldá huámášumán, te mij pyehtip vuáváđ jyehi uáppei torvolii saje oppâđ jieijâs 

kulttuuräärbi.

Sämityejikulttuur tááhust lii tehálâš, et táiđu já tiätu juátkih sirdâšume 

ucemustáá siämmáá rigesin suhâpuolvâst nuubán, ulmust ulmui.

ÄRBIVUÁVÁLII TIÄĐU JÁ 
ÄRBIVUÁVÁLIJ KULTTUUR-
OLGOSPUÁHTUSIJ SUOIJIM 

U ÁIVILD OHTUUVUOIGÂDVUOĐÂID, MOIGUIN PUÁHTÁ 

kieldiđ nuubijd tuáimeid kevttimist olgospuáhtus tiätu náál. Siäiludem 

já turvim vist uáivild ärbivuáválij olgospuáhtusij eellimvuáimálâšvuođâ 

paijeentoollâm eres vuovijguin. Taah uáinuh iä kištottâl nubijdis vuástá, 

pic fäälih jieškote-uvlágán čuávdusijd jieškote-uvlágán uhkijd já hástoid. Ovdâmerkkân 

šoŋŋâdâhnubástus tâi aalmug puárásmum tovâttem hástoid ij pyevti älkkeht västidiđ IP-

vuoigâdvuođâiguin pic pyerebeht-uv siäiludmáin já turviimáin. Nube tááhust ärbivuáválii 

olgospuáhtus lovettes kávpálii kevttimân puáhtá viggâđ västidiđ eidu suoijiimáin. Taan 

amnâstuvâst huámášume piäijoo vuosâsajasávt suoijimuáinun, ađai toos, moin naalijn 

IP-vuoigâdvuođâid kevttimáin puávtáččij turviđ kulttuuräärbi eellimvuáimálâšvuođâ já 

juátkojeijeevuođâ.

58

Uáinuh kulttuuräärbi suoijâlmân



IMMATERIALLÂŠ KULTTUURÄRBI

Äärbi suoijim IP-vuoigâdvuođâiguin Äärbi siäiludem já turvim aaicâdmáin, 

dokumentistmáin, ovdâskulij sirdemáin, 

vuorkkiimáin já iäláskitmáin sehe škovliimáin 

ärbivyevi paijeentuálleid 

JIEŠKOTE-UV VUOVIJGUIN JIEŠKOTE-UV TILÁLÂŠVUOĐÂIN

Lovettes kávpálâš kevttim

Lovettes kevttim maađhâšmist  

já máinusijn, keksejum mielâkuuvij rähtim

Materiallâš ärbi, pase sajeh,  

noomah já tooid lohtâseijee ärbivyevih

Ärbivuáhán lohtâseijee  

priivaatvuođâ syeje koččâmušah, ärbivyevi 

oovdânpyehtei vuoigâdvuođah

Šoŋŋâdâhnubástus, poccui eellimkuávlui  

káržum já pirrâs nubástus

Ruđâliih tahheeh, jis ärbivyevist ij  

finnii áigápuáđu iäge lah tuárvi pargeeh

Kielâi tile já kielâpyereestvaijeem

Aalmug eennâmtieđâlâš sajadâh

Ärbivuáválii tiäđu já olgospuáhtusij 

sirdâšuuhánnáávuotâ uđđâ suhâpuolváid

I M M AT E R I A L L I J 
V U O I G Â D V U O Đ Â I 
A L M O L I I H  P R I N S I I P E H



IP-VUOIGÂDVUOĐAH 

V IGGEH OVDEDIĐ KREATIVLII JÁ  

immateriallii pargo sehe uđđâ innovaatioi já utkosij keksim. 

Siämmást toh ovdedeh tuojij já uđđâ utkosij levânem 

aalmugvievâ finnimnáál. IP-vuoigâdvuođah viggeh meid 

ovdediđ markkânij toimâm, lasettiđ kištottâllâm já turviđ kulâtteijei 

intresijd. Vijđes uáinust immateriallij vuoigâdvuođâi ulmen lii ubâ 

olmooškode immateriallii já kulttuurlii omâduv lasettem. Nuuvtpa IP-

vuoigâdvuođah iä lah vuástáluvâi ärbivuáválijn já siärváduvlijn toimáin. 

Toh pyehtih suoijiđ ärbivuáválii tiäđu, olgospuáhtus já máátu, já toin 

naalijn ovdediđ nuuvt persovnlii ko siärváduvlii-uv kreativlâšvuođâ.

Ä R B I V U ÁVÁ L Â Š  I J  U Á I V I L D  M A I D N I I  P U Á R Á S I J D  J Á  M U T T U U H Á N N Á Á 

A A Š I J D ,  pic ärbivuáváliih olgospuáhtuseh ráhtojeh, váldojeh 

siärváduvlii kiävtun já sirdojeh ovdâskulij puátteid suhâpuolváid. 

Veikkâ ovtâskâs rähteid ij ain pyevtigin tubdâđ, te ärbivuáválij 

olgospuáhtusij tuáváást lii ain ulmuulâš immateriallâš pargo, 

mii pargoo já čoggâšuvá siärváduv tooimâst. Tienuuvt meid 

ärbivuovij paijeentoollâm, juátkim já uđâdem láá uási kreativlii 

já immateriallii pargoost, mii áánsáš IP-vuoigâdvuođâi syeje. 

Ärbivuáválijn olgospuáhtusijn siärváduvlâš porgâm já ovtâskâs 

olgospyehtim ovtâstuveh. Ärbivyevih-uv muttojeh já uđâsmuveh, ko 

uđđâ myenstereh, häämih já olgospuáhtuseh šaddeh siärváduvlávt 

tuhhiittum uássin ohtsii ärbivyevist. Tuše tot, et ärbivuáváliih 

olgospuáhtuseh ovdáneh hitásávt joba suhâpuolvâst nuubán, ij 

uáivild tom, et toh iä pyevti finniđ riävtálii syeje. Elišis kulttuur 

tuávádâh uáivild siärváduvlii vuáruvaiguttâs, mast ärbivuáváliih 

olgospuáhtuseh ráhtojeh ain uđđâsist já puoh pargeeh pyehtih 

pyehtiđ smaavâ lavhijguin jieijâs lasattâsâid puáris olgospuáhtusáid 

ohtsij raamij siste.

Ti e t t i h - u v ?

PER SOVNL ÂŠ PARGE LDE M  JÁ  
ÄRBIVYEHI  JOTEH  SISK Á L UVÂ I 

Muu suuvâst lii noonâ kieđâi porgâm ärbivyehi suhâpuolvâi ääigist. Muu äijih raahtij 

iärrás lasseen rievâid, kerrisijd já vuojâskuápuid. Ákku raahtij mučis nijsâpuáhháid 

já pihtâsijd, moi myenstereh já kovoseh muštâleh ton siijdâst ennuv. Iäččám 

sundešui ärbivuáválij anokáálvui saajeest tivrâs taaiđâtuáján: čeeppiht hervejum 

muorâ-, päkki-, čuárvi-, tähti- já silbâtuojijd. Silbâtuojij tuoijum sämisiärváduvâst lii 

viehâ uđđâ äšši.

 Haamij, materialij já ornamentik fiättu láá puáttám munjin ärbin. Ärbivyehi 

iälá já muttoo ääigi mield. Mun mutám myensterijd jieččân muččâdvuođâ uáinui 

miäldásávt. Mun poorgâm tom kuuloold tienuuvt, et uápisin šoddâm tyejeh pisoh 

uápisin já tubdâttetten. Uđđâ vyevih iä puáđi fáárun uđđâvuođâ hokâttâs tiet, tot 

mana jotelávt lappâd. Tehálub lii čoonnâđ jieččân pargo uccâ pitážin oovdeb já 

puáttei suhâpuolvâi joođhâst.

Sami Laiti 

irâtteijee  

tyejičeppi

IP-VUOIGÂDVUOĐÂIN 

L ÁÁ TIÄTULÁGÁN ALMOLIIH  

prinsiipeh, moh ovtâstitteh taid. Toh vuáđuduveh 

ohtuuvuoigâdvuođáid, maid puáhtá luovâttiđ já moi 

vyeimistorroom lii iänáážin ääigi peeleest räijejum.

OHTUUVUOIGÂDVUOĐÂST LII  AIN TIÄTU 

omâsteijee, ađai vuoigâdvuođâ haldâšeijee, kiäm toos puáhtá 

miäruštâllâđ. Tot puáhtá leđe ovtâskâs olmooš tâi siärvádâh, 

tego finnodâhirâttâs, ovtâstus tâi mottoom eres tuáimee. Jis 

vuoigâdvuođâ haldâšeijee lii tubdâmettum, te tom puáhtá 

motomijn tábáhtusâin ovdâstiđ sierânâs ovdâsteijee. IP-

vuoigâdvuođâ haldâšeijee, ađai ”omâsteijee”, tâi haldâšeijee 

ovdâsteijee, puáhtá kuittâg ain juridisávt miäruštâllâđ.

OHTUUVUOIGÂDVUOTÂ  

uáivild tom, et vuoigâdvuođâ 

haldâšeijee adelem mietâmušttáá ij 

uážu toimâđ tiätu náál, tego veikkâba 

kevttiđ tahheevuoigâdvuođáin 

syeijejum tyeje almolávt tâi syeijejum 

täävvirmeerhâ iäláttâstooimâst. 

Ohtuuvuoigâdvuođâ vijđodâh, ađai 

tot, et magareh tooimah väätih 

vuoigâdvuođâ haldâšeijee love, 

miäruštâlloo tärhibeht jyehi laavâst, 

moh kyeskih IP-vuoigâdvuođáid. 

Vuolgâsaje kuittâg lii, et syeijejum 

čuosâttuv kevttimân taarbâš 

vuoigâdvuođâ haldâšeijee love.

OHTUUVUOIGÂDVUOĐÂ  

luovâttetteevuotâ uáivild tom, et vuoigâdvuođâ 

haldâšeijee puáhtá sirdeđ jieijâs vuoigâdvuođâ  

jo-uv ollásávt tâi uásild nube ulmui tâi siärvádâhân. 

Vuoigâdvuođâ haldâšeijee puáhtá meid lisensistiđ, 

ađai adeliđ väljejum ulmuid kevttim- tâi varijistem-

vuoigâdvuođâ syeje čuosâttâhhân leijee tuáján.

IP-VUOIGÂDVUOĐAH LÁÁ ÄÄIGI PEELEEST 

räijejum. Kiäččoo, et vuoigâdvuođâ haldâšeijee finnee 

ääigi peeleest räijejum ohtuuvuoigâdvuođâ jieijâs pargo 

puátusân mottoomlágán palhâšummeen pargostis, mut 

siämmást ubâ olmooškode hiäđu jurdâččem keežild taat 

ohtuuvuoigâdvuođâ kukkodâh lii kuittâg ääigi peeleest 

räijejum. Täsitiädu kavnâm ohtuuvuoigâdvuođâ 

äigipaje kukkoduv já puohháid rijjâ kiävtust leijee 

amnâstuv kooskâ lii tehálâš. Ko syejiäigi nohá, te pargo 

puáđus lii puohháid rijjâ kevttimnáál. Täst spiehâsteh 

täävvirmeerhah, moi syejiääigi puáhtá juátkiđ keevâtlávt 

avalávt uuđâdmáin registeristem ain tiätu merikooskâi.

VUOIGÂDVUOĐÂ HALDÂŠEIJEE 

ohtuuvuoigâdvuotâ ij lah tootaallâš já vuoigâdvuođâ 

siskáldâs lii räijejum aalmugvievâ intresij turvim 

keežild. Ovdâmerkkân tahheevuoigâdvuođâst 

sitatij väldim sehe tyeje priivaat já máttááttâskiävttu 

pääcih syejisyergi ulgguubel. Siämmáánáál 

täävvirmerkkâvuoigâdvuotâ heivee tuše tobdosij 

kevttimân iäláttâstooimâst täävvirmeerhâi nálásávt. 

Raijiittâsâi ulmen lii toohâđ syeijejum meerhâi já 

olgospuáhtusij rijjâ kevttim máhđulâžžân tehálijn 

tábáhtusâin. Máhđulijn luávkkámtábáhtusâin kalga-

uv vistig tarkkuđ tom, et kulá-uv luávkkájeijen 

aiccum kiävttu monnii IP-vuoigâdvuođâ 

raijiittâsnjuolgâdus siisâ.

E E TTISÂŠVUOTÂ  KIL E LIS  
KR E ATIVL I I  PA R GO VUOLGÂSA IJEEN 

Ain stuárráb uási taiđârijn halijdeh toimâđ eettisávt kilelis vuovvijn. Taan ääigi 

ovtâskâs ulmuin-uv koijâduvvojeh ennuv loveh kevttiđ sämmilâšvuođâ veikkâba 

kesiteatterist, mut kalga huámášiđ, et ij ohtâ olmooš pyevti sárnuđ puohâi peeleest 

já távjá olmooš kárttá váduhis sajadâhân, jis sun tulkkoo nuuvt, et kolgâččij maidnii 

luuvijd adeliđ. Nube tááhust ij koolgâ leđe liijkás várugâskin, toin naalijn, et iä ubâ 

tuostâ jieijâs tuojijn mainâšiđgin sämmilijd tâi Säämieennâm. Ličij pyeri, et ličij 

mottoom virgeomâhâš tâi ovdâsteijee, moos puáhtá leđe ohtâvuođâst vyeligis 

kožžâšáin, ige ovtâskâs olmooš tarbâšiččii árvuštâllâđ, et kii uážžu pyehtiđ 

sämmilâšvuođâ uáinusân tuojijn já maht. Tot lii kuittâg tehálumos, et ulmuuh 

tyestih koijâdiđ, jis iä lah ääšist vissáseh.

Heli Huovinen 

teatteráámmátlâš  

musikkár

IP-VUOIGÂDVUOĐÂI ALMOLIIH  

prinsiipeh iä veltihánnáá heiviittâlhánnáá tuhhii 

ärbivuáválii kevttimohtâvuotân já kulttuuräärbi suoijiimân. 

Iäruh sättih šoddâđ tast, et ärbivuáválii tiäđu já ärbivuáválijd  

kulttuurolgospuáhtusijd puáhtá anneeđ ubâ siärváduv 

omâdâhhân toin naalijn et omâstemvuotâ ij lah tärhibeht 

čonnum ovtâskâs ulmuid. Ärbivuáválii ohtâvuođâst ij 

meidgin veltihánnáá lah uápis vuoigâdvuođâ ááigán 

čonnum rääji, pic vuoigâdvuotâ puáhtá sirduđ suhâpuolvâst 

nuubán já pissoođ ovttuu vyeimist. Tánávt puáhtá leđe 

ovdâmerkkân tiätu ärbivuáválij juáigusij peht, moh 

kuleh tiätu suvváid já perruid tast sorjohánnáá, et kuás 

toh láá rahtum. Meid ohtuuvuoigâdvuođâ vijđoduvâst 

pyehtih leđe iäruh ko verdid IP-vuoigâdvuođáid, tondiet 

ko ärbivuáválii ohtâvuođâst vuoigâdvuođâi raijiittâsah 

já kevttimnjuolgâdusah iä lah siämmáálágáneh ko 

lahâaasâtmist.

IP-VUOIGÂDVUOĐÂIN LII  

aalmugijkoskâsávt viehâ oovtâlágán historjá, toh 

vuáđuduveh siämmáálágán prinsiipáid já toh láá 

viehâ siämmáálágáneh stuárráámus uásist enâmijn. 

Syeje eennâmtieđâlâš vijđodâh mulsâšud kuittâg 

jieškote-uv IP-vuoigâdvuođâi kooskâ. Ovdâmerkkân 

tahheevuoigâdvuođâ syergist Suomâst tyeje rähtee 

finnee aalmugijkoskâsij sopâmušâi vuáđuld syeje 

tuájásis meid ton sopâmuš eres jeessânstaatâin.  

Nube tááhust täävvirmeerhâ kalga registeristiđ  

jo-uv ubâ Euroop unionist, tâi sierâ jieškote-uv 

enâmân, main haalijd finniđ syeje. Siämmáánáál 

paateent- já myenstervuoigâdvuođah láá vyeimist  

tuše tain enâmijn, maid registeristem luávdá. 

Nuuvtpa IP-vuoigâdvuođâid aalmugijkoskâsávt 

tarkkuudijn lii tehálâš čielgiđ, et kost vuoigâdvuotâ  

lii eennâmtieđâlávt vyeimist.

Hanna-Maaria Kiprianoff 

nuorttâlâškulttuur 

maaŋgâpiälásâš mättee

OH TSI I  Ä R BIVYE VIST L I I  
PYE R I  ME R ID IĐ OOVTÂST

Lii tehálâš, et sämikulttuur uáinoo, mut tehálâš lii meid tot, et moin naalijn já kii tast 

finnee hiäđu. Nuorttâlij alemus ärbivuáválâš haldâttuvlâš orgaan lii sijdâčuákkim. 

Sijdâčuákkimist láá pajanâm ovdâmeerhah tast, et ulgguubiälásâš tuáimee lii 

halijdâm kevttiđ ärbivuáválii nuorttâlii tiiŋgâ myenster já symbolik uđđâ kávpálii 

pyevtittâsâst. Ääšist lii savâstâllum vistig raađij kooskâ, já páhudum, et tot tuálvoo 

sijdâčuákkimân, mut lope ij lah mieđettum. Ohtân suijân lâi, et nuorttâlijd šaddee 

hiätu ličij lamaš tuše ärbivyevi uáinusân pyehtim. Tuáimee ličij hiettâm kávpálávt, 

mut tot hiätu ij liččii jottáám nuorttâlijd.

Tuáimee tooimâi tábáhtusâst šiev vyevi mield tienuuvt, et tiäđustâlâi 

love ovdil ko aalgij maiden pyevtittiđ. Nuorttâlij sijdâčuákkim resurseh láá 

vaidâlitteht väänih, ko tobbeen kieđâvuššojeh ääših roobdâst roobdân. Ko ääših 

láá ennuv kieđâvuššâmnáál, te tain väljejuvvoo pyeremus ibárdâs miäldásâš 

kieđâvuššâmoornig.

TÄIN IÄRUIN 
PEERUSTHÁNNÁÁ 

I P-VUOIGÂDVUOĐÂID PUÁHTÁ 

motomijn tábáhtusâin já mottoom verd kevttiđ 

olgospuáhtusij ärbivuáválii kevttimohtâvuođâ 

turviimân. Tot lii vuáđustâllum meid tondiet, 

et Suomâst ij lah mihheen sierânâs lahâaasâtmijd, mii 

heiviittâlâččij ärbivuáválij olgospuáhtusij kevttim já 

turviiččij toi tuáváást leijee siärváduvlijd intresijd.

IP-VUOIGÂDVUOĐÂI KEVTTIMIST ÄRBIVUÁVÁLIJ 

olgospuáhtusij suoijim várás kalga iäruttiđ nubijnis kyehti sierâ uáinu.

OVTÂSKÂS ULMUUH, TEGO TYEJIčEEPIH, JYEIGEEH, 

kovetaiđâreh, já eres ärbivuovij juátkeeh, moh pargeh immateriallii pargo 

já olášutteh originalijd olgospuáhtusijd ärbivuovijd kevttimáin, pyehtih 

suoijiđ jieijâs pargo puátusijd siämmáánáál ko kii peri eres-uv taiđârijd 

tâi iäláttâshárjutteijeid. Talle koččâmuš lii tast, et syeijejum olgospuáhtus 

kevttimân tarbâšuvvoo vuoigâdvuođâ haldâšeijee mietâmuš, jis kiävttu ij 

tábáhtuu mottoom laavâst miäruštâllum ohtuuvuoigâdvuođâ raijiittâs siste.

KALGA HUÁMÁŠIĐ, ET TAHHEE IP-

vuoigâvuođáid vuáđuduvvee ohtuuvuoigâdvuotâ 

čuácá nuuvt ulgguubiälásijd tuáimeid ko meid 

jieijâs siärváduv jesânáid. Tahhee puáhtá laavâ 

vuáđuld jiečânávt meridiđ jieijâs vuoigâdvuođâ 

kevttimist meid jieijâs siärváduv jesânij vuástá. 

Tondiet ärbivuáválii ohtâvuođâst lii tehálâš tarkkuđ 

meid tom, et mon čieŋâlávt syeje čuosâttâhhân 

leijee olgospuáhtus siskáldâs lii vaiguttum jieijâs 

perruu, kuávlu tâi ubâ sämisiärváduv ärbivyevist. 

Siämmáánáál kalga tarkkuđ tom, et lii-uv syeje 

occest já siärváduvâst miinii kreativlii pargoost 

vaiguttâm luáttámušlâš koskâvuotâ, mii puávtáččij 

miäruštâllâđ meid IP-vuoigâdvuođâ kevttim. Tast 

puáhtá leđe koččâmuš talle, jis siärváduv tahhei 

kooskâ láá monniilágán soppum njuolgâdusah 

tâi sijvuus mietâmuš tast, et mon ennuv siämmáá 

juávkun kullee ulmuuh uážžuh luoihâttiđ nubijdis 

tuojijd já maht immateriallii paargon čyeccee 

IP-vuoigâdvuođâid kolgâččij kevttiđ. Motomin 

ärbivyehi já ärbivuáválâš siskáldâs sättih hammiđ 

velttimettumis raamijd persovnlii olgospuáhtusân. 

Tot ij kuittâg raijii kiännán máhđulâšvuođâid rähtiđ 

meid ollásávt uđđâ já originalijd tuojijd ärbivuovijd 

kevttimáin. Koččâmuš lii tast, et mon ennuv syeje 

čuosâttâhhân leijee olgospuávtus lii siskáldâsâs 

peeleest vaiguttum já uássin ohtsii ärbivyevist, 

tai tast, et lii-uv koččâmuš tahhee jieijâs rähtim 

uđđâlágán tyejeest.

TA H H E I  J Á  S I Ä R VÁ D U V  K O S K Â S Â Š  L U ÁT TÁ M U Š L Â Š  K O S K ÂV U O TÂ  P U Á H TÁ 

T O I M Â Đ  K R E AT I V L I I  PA R G O  V U Á Đ Đ U N .  Australia alemuu rievti čuávdusist 

John Bulun Bulun & Anor v R & T Textiles Pty Ltd ve 1998 páhudui, et 

tahheevuoigâdvuotâ puáhtá šoddâđ algâalgâlávt tuše ovtâskâs ulmuid já 

nuuvtpa tahhee siärváduvâst ij lamaš vuoigâdvuođâ haldâšeijee sajadâh 

tuáján čyeccee tahheevuoigâdvuođâst. Čuávdusist kuittâg páhudui, et 

tondiet ko ovtâskâs tahhee já suu tuáváášsiärváduv kooskâst lâi luáttámušlâš 

koskâvuotâ (fiduciary relationship), mii lâi taarbâšlâš tyeje rähtimân, 

te ovtâskâs tahhee kolgâččij kevttiđ jieijâs tahheevuoigâdvuođâ toin 

naalijn, mii váldá huámášumán meiddei siärváduv intres. Nuuvtpa taan 

sullâsâš luáttámušlâš koskâvuotâ saatij kenigittiđ tahheevuoigâdvuođâ 

haldâšeijee toimâđ tiätu náál tahheevuoigâdvuođâ kevtidijnis, veikkâ 

tahheevuoigâdvuotâ kuulâi-uv sunjin olssis tyeje rähten.

Čuávdus vuáđudui Australia tahheevuoigâdvuotâlaahân já ton vuáđuld 

puáhtá toohâđ juurdâpuátusijd tuše tiätu raajij siste, talle ko lii tulkkuumin 

tave-eennâmlii lahâasâttem. Kuittâg čuávdus almosprinsiip ovtâskâs 

tahhee já suu tuáváášsiärváduv kooskâ leijee luáttámušlii koskâvuođâst já 

ton merhâšuumeest tuojij rähtimist já vaiguttâsâst tahheevuoigâdvuođâ 

kevttimân puáhtá adeliđ ávhálii almolii ravvuu meid tave-eennâmlij 

tahheevuoigâdvuođâi tulkkuumist. Tast, et maid puáhtá páhudiđ et 

tahheeh láá sooppâm tyeje rähtim aalgâtdijn, puáhtá leđe merhâšume talle 

ko tárkkoo tom, et moin naalijn tahheevuoigâdvuođâ kalga kevttiđ.

Ti e t t i h - u v ?

OVTÂSKÂS JÁ JIEIJÂS 
IMMATERIALLII PARGO 
SYEIJEJEIJEE ULMUI 
OOLEEST 

M EID SIÄRVÁDUVAH PYEHTIH VIGGÂĐ 

kevttiđ IP-vuoigâdvuođâid jieijâs kulttuuräärbi 

suoijiimân. Talle koččâmuš lii meid tast, et 

moin naalijn vuoigâdvuođâid puáhtá kevttiđ 

sämisiärváduvâi vuáđustâllum riävtálij vuárdámušâi olášuttem 

várás, moh pajaneh Suomâ vuáđudemlaavâst sehe algâaalmugij 

vuoigâdvuođáid kyeskee julgáštusâst. IP-vuoigâdvuođâiguin 

puáhtá ovdâmerkkân viggâđ olášuttiđ vuáđudemlaavâ turvim 

sämmilij kulttuurlii jiešhaldâšem sämikuávlust. Siärváduvah 

pyehtih suoijiđ olgospuáhtusijdis vâi turviiččii tom, et toh 

kiävttojeh markkânijn ärbivuovijd kunnijâtmáin. Tobdos 

olgospuáhtusij suoijiimist pyehtih kuittâg leđe tagareh raijiittâsah, 

moh láá vuálgus IP-vuoigâdvuođâi siskijn iävtuin, eromâšávt talle, 

jis olgospuáhtuseh láá ääigi peeleest uáli puáráseh tâi toh láá jo 

almolávt kiävtust markkânijn. Koččâmuš lii ovtâskâstábáhtusâi 

árvuštâlmist, sehe tast, et moin naalijn viggá suoijiđ tiätu 

olgospuáhtusijd. Kalga meid väldiđ huámášumán riävtálii 

suoijim sosiallijd, poolitlijd já kulttuurlijd vaiguttâsâid-uv, ađai 

koččâmušâid iärrás lasseen tast, kii uážžu uuccâđ syeje, kii ton 

kevttimist meerrid, já kiäs kulá syejeest šaddee máhđulâš hiätu.

TA H H E E V U O I G Â D V U O T Â 
K R E AT I V L I I  PA R G O 
S Y E I J I N

TAHHEEVUOIGÂDVUOĐÂ 
ULMEN 

L II OVDEDIĐ KREATIVLII PARGO JÁ IŠEDIĐ 

tuojij levâttem almosvievâ finnimnáál. Taaid ulmijd puáhtá 

viggâđ addelmáin tahheid ohtuuvuoigâdvuođâid jieijâs tuojij 

kevttimân já siämmást raijiimáin täid ohtuuvuoigâdvuođâid 

tuojij vijđásub kevtittetteevuođâ pyerrin.

Tahheevuoigâdvuotâ syeijee puoh originalijd olgospuáhtusijd, 

ige tyeje ärbivuáválâšvuotâ alnees meddâlist ton máhđulâšvuođâ finniđ 

tahheevuoigâdvuotâsyeje. Tyejičeepih, jyeigeeh, kovetaiđâreh já eres 

kreativlii pargo pargeeh, kiäh kevttih ärbivuáválijd olgospuáhtusijd, finnejeh 

tuojijdis automatlávt tahheevuoigâdvuođâ syeje, kohân peri tyejeh tevdih 

tahheevuoigâdvuođâst vattum originalvuođâ vátámuš. Ärbivuáválâšvuotâ 

ij uáivild staattisâšvuođâ já ärbivuáválâš tyeji puáhtá čäittiđ ovtâskâs 

kieđâvuššâm já originalvuođâ, veikkâ tot ličij-uv rahtum ärbivuáválij 

njuolgâdusâi já vuovij mield.

Anna Näkkäläjärvi-Länsman 

musikkár  

náguskirjetotkee

JUÁIGUSIJN KULLOJE H  P UOH  
A AIGIJ  JÁ ULMUI  J IE N A H

Sämmilii juáigus kevttim puáhtá leđe hástulâš. Vuárháin láá puáris 

juáiguseh, moh sättih čujottiđ juáigus čuosâttâhân vuovvijn, mon 

ij pyevti tulkkuđ, jis ij tuubdâ ääši já ohtâvuođâ. Olmoošjuáiguseh 

kovvejeh čuosâttuvâs juáigus vuovijguin ubâlâšvuottân mááláámáin 

čuosâttuvâst tego jienâkove. Juáiguseh muštâleh já čujotteh 

ovdâmerkkân tábáhtussáid já soojijd. Ton lasseen juáigusijn láá 

eromâšjiešvuođah jieškote-uv kuávlui mield. Juáigus iälá já uđđâ 

juáiguseh šaddeh ovttuu. Taan ääigi lii tehálâš, et sämmilâš juáigus 

kulloo já uáinoo. Tienuuvt tot siäilud eellimvuáimálâšvuođâs.

Hástun lii, et maht pyehtiđ puáris juáigusijd onnáá piäiván 

kulttuurlávt kilelis vuovvijn. Mii lii kiännii omâdâh? Maid puáhtá 

uđâsmittiđ? Nube tááhust lii tehálâš pyehtiđ kaidâs juáigusijd taan 

ááigán kullee juáigusáid já nube tááhust lii ain tehálâš smiettâđ, et mii 

tuárju eidu sämisiärváduv já ärbivuáválii tiäđu sirdâšume.

TAHHEEVUOIGÂDVUOTÂ 
ŠADDA TYEJE RÄHTEI 

A IN TÁLLÁN KO TYEJI LII  VAALMÂŠ IÄGE SIERÂNÂS 

registeristemtooimah syeje šoddâm várás tarbâšuu. Siämmáánáál 

meid tyeje tâi aalmugäärbi oovdânpyehtee finnee syeje jieijâs 

oovdânpyehtimân. Tyeje ij uážu rähtee adelem lovettáá kevttiđ,  

ige tyeje tâi oovdânpyehtim uážu rähtee adelem lovettáá vuorkkiđ tâi 

almostittiđ. Siämmáánáál tyejeest rahtum uđđâsist hammiistâllâm finnee jieijâs 

tahheevuoigâdvuotâsyeje. Tahheevuoigâdvuotâ ij kuittâg lah tootaallâš, pic tot lii 

räijejum iärrás lasseen priivaatkevttim, máttááttâskevttim já sitatij väldim pyerrin.

Tahheevuoigâdvuotâ syeijee tyeje häämi, ađai tagarijd elementijd, maid 

puáhtá aiccâđ tyejeest áicuiguin. Tahheevuoigâdvuotâ ij suoijii stiijlâ, tiäđu, tááiđu 

tâi máátu. Kii peri puáhtá tyeje tarkkuumáin ávhástâllâđ ideaiguin, teemaiguin 

tâi stijlâašijguin, maid lii tyejeest kavnâm. Tahheevuoigâdvuotâlaahâ ij meidgin 

eesti inspiristuumist tâi ađđiistâlmist oovdeb tuojijd, jis toin naalijn kuittâg šadda 

uđđâ já jiečânâs, ađai tuárvi ennuv oovdeb tuojijguin ereslágán tyeji.

Áilu Valle 

musikkár

SÄ MMILI IH  M AINÂSTE M Ä R BIVYE VIH 
INSPIR A ATION MU USIKIST

Munnuu Amocáin puáttee rap-skiärru tiätu pitái tuáváást puáhtá kuullâđ sämmilij 

mainâsteijei jienâ. Muoi sahhiittâláim laavlâteevstâi várás sämmilijd mainâsteijeid 

já soováim siiguin, et motomeh sii mainâseh kiävttojeh uđđâ laavlâteevstâi 

amnâstâhhân. Oovtâst mij smietâim, et maid lii hiäivulâš almostittiđ já moin 

naalijn mainâsijd puáhtá kevttiđ. Nuuvtpa veikkâ rap-säänih láá-uv vuálgus 

munnuu peenâin, te toi tuáváást kullojeh lavlui teemain já siskáldâsâin sämmiliih 

muštâlusah já mainâseh. Sämmiliih mainâstemärbivyevih láá uđđâ albumist 

kuávdáš vuolgâsaijeen já inspiraation já lii ovdâmerkkâ tast, et maht ärbivuovij 

suojâlem lii tehálâš meid uđđâ já persovnlii kreativlii pargo porgâm tááhust.

TAHHEE PUÁHTÁ 
LUOVÂTTIĐ JIEIJÂS 
TAHHEEVUOIGÂDVUOĐÂ 

O LLÁSÁVT TÂI UÁSILD, JÁ SUN PUÁHTÁ MEID  

adeliđ love motomáid väljejum ulmuid kevttiđ tyeje 

uđđâ tuojij rähtimist. Tahhee puáhtá meid valduuttiđ 

ovtâstus, ornijduv tâi mottoom eres ovdâsteijee kocceeđ 

tahheevuoigâdvuođâ suu peeleest. Tahheeh pyehtih koskânis sooppâđ tast, 

et puoh siärváduv jesâneh pyehtih kevttiđ nubijdis tahheevuoigâdvuođâ 

uđđâ tuojij rähtimist. Tahheeh pyehtih meid čonâsiđ kevttiđ jieijâs 

tahheevuoigâdvuođâ väldimáin huámášumán puoh siärváduv jesânij hiäđu.

Tahheevuoigâdvuotâ lii vyeimist 70 ihheed tahhee jäämmimive loopâ 

rääjist. Jis tahhee ij lah tiäđust, te taat 70 ive syejiäigi álgá tyeje almostittem 

tâi ton rähtim rääjist. Syejiääigi nuuhâm maŋa tyeje uážžu kevttiđ riijâht kii 

peri. Tuojij rijjâ kevttimist spiehâst nuuvt ettum klassikkársyeji. Ton vuáđuld 

puáris tuojijdgin ij uážu kohtâliđ almolávt tagaráin vuovvijn, mii luávkkáá 

tooid čyeccee čuovviittâslii hiäđu. Klassikkársyeje kocá Suomâst Máttááttâs- 

já kulttuurministeriö.

Tahheevuoigâdvuođâliih koččâmušah láá távjá vaigâdeh čuávdiđ 

muuneeld. Puáhtá leđe vaigâd ettâđ tom, et lii-uv ubânâssângin koččâmuš 

tyejeest, mii finnee tahheevuoigâdvuođâ syeje, já lii-uv syeji ain-uv vyeimist. 

Tahheevuoigâdvuotân lohtâseijee aašijn, tego veikkâba koččâmušâst 

ovtâskâs pyevtittâs tahheevuoigâdvuotâsyejeest, puáhtá pivdeđ mávsuttes 

ciälkkámuš Tahheevuoigâdvuotârääđist (Tekijänoikeusneuvosto).

Kieđâi rahtum tyejeh já 
toi ovtâskâs kovoseh, 

ärbivuáválâš muusik já 
mainâseh finnejeh puoh 

tahheevuoigâdvuotâsyeje, 
jis toh láá tuárvi originaleh.

TAHHEEVUOIGÂDVUOTÂ SYEIJEE  

NUUVT TAHHEE JÁ TYEJE OOVDÂNPYEHTEE JÁ MEID JIENÂVUORKKIM PYEVTITTEIJEE-UV,  

PUOHÂID JIEIJÂS VUOIGÂDVUOĐÁIN.

TAHHEE OOVDÂNPYEHTEE JIENÂVUORKKIM PYEVTITTEIJEE

Maid kii-uv 

parga?

Tahhee ráhtá tyeje, ovdâmerkkân 

nyettee pitá tâi čáálá teevstâ. Tahhee ij 

veltihánnáá jieš oovdânpyevti tyejees.

Oovdânpyehtee oovdânpuáhtá 

muusikpitá, čaittâl, tâi veikkâba lohá 

tahhee čäällim tiivtâ. Oovdânpyehtee 

puáhtá oovdânpyehtiđ meiddei 

aalmugärbivyevi, mon tahhee 

ij lah tiäđust. Oovdânpyehtee ij 

veltihánnáá jieš čääli taid tuojijd, maid 

oovdânpuáhtá.

Jienâvuorkkim pyevtitteijen kiäččoo  

taggaar, kote vuossâmuu tove vyerkkee 

tiätu oovdânpyehtim jienâ.

Syeje čuosâttâh Syeje čuosâttâhhân lii tahhee rähtim 

tyeji. Tyeje puáhtá čäälliđ pajas, 

tego čuojâlmâs nuotâiguin tâi tiivtâ 

pápárân, mut tyeji puáhtá šoddâđ 

meid improvisistum vuovvijn já leđe 

taggaar, mast ij lah pisovâš olgohäämi. 

Ovdâmerkkân luándupálgást jođedijn 

já ton puudâ keksejum juáigus finnee 

tahheevuoigâdvuotâsyeje siämmáánáál 

ko nuottâpápárân čallum klassilâš 

sinfonia-uv.

Syeje čuosâttâhhân lii tiätu tyeje ovtâskâs 

oovdânpyehtim. Tyeje oovdânpyehtim 

lii ain tiätu puudâ tábáhtuvvee toimâ. 

Oovdânpyehtee oovdânpuáhtá monnii 

jo almosijn leijee tyeje, jo-uv jieš čallum 

tâi nube rähtim tyeje.

Syeje čuosâttâhhân lii ovtâskâs vuorkkim. 

Pyevtitteijee tooimâst šadda tot vuorkkim, 

digitallâš tiätuvuárkká tâi mottoom eres 

päddejum jienâ, mast tyeje oovdânpyehtim 

puáhtá kuullâđ.

TAHHEE OOVDÂNPYEHTEE JIENÂVUORKKIM PYEVTITTEIJEE

Moos 

vuoigâdvuotâ 

čuácá?

Tahheevuoigâdvuotâ čuácá 

tahhee rähtim tuáján, mut meid 

ton variaatioid já eres haamijd. 

Ovdâmerkkân romanist puáhtá rähtiđ 

elleekove tuše tahhee mietâmuššáin. 

Meid tyeje oovdânpyehtimân 

tarbâšuvvoo tahhee lope.

Oovdânpyehtee vuoigâdvuotâ čuácá 

jieijâs tiätu puudâ ääigi tábáhtuvvee 

ovtâskâs oovdânpyehtimân. 

Oovdânpyehtee vuoigâdvuotâ ij eesti 

iärásijd oovdânpyehtimist siämmáá 

oovdânpyehtim maŋeláá.

Pyevtitteijee vuoigâdvuotâ čuácá  

ton ovtâskâs jienâvuorkkiimân, mon 

pyevtitteijee lii paddim. Pyevtitteijee 

vuoigâdvuotâ ij eesti iärásijd 

oovdânpyehtimist já paddiimist siämmáá 

tyeje uđđâsist.

Kii puáhtá adeliđ 

love já moos?

Tahhee addel love tyeje kevttimân 

almolávt, tego ton oovdânpyehtimân, 

já tyeje pitái leevâtmân.

Oovdânpyehtee taarbâš tahhee love 

vâi puávtáččij oovdânpyehtiđ tyeje 

almolávt. Oovdânpyehtee love vist 

taarbâš suu ellee oovdânpyehtim 

vuorkkim jyehimân almosviehân 

ovdâmerkkân radiost, televisiost, sosiallii 

mediast tâi viermivuáđuin. Vyerkkejum 

oovdânpyehtim uásild oovdânpyehtest 

lii vuoigâdvuotâ sajanmááksun.

Pyevtitteijee taarbâš tahhee já 

oovdânpyehtee love vâi uážžu paddiđ  

tyeje oovdânpyehtim eres ko ovtâskâs 

kiävtu várás.

Pyevtitteijee ij pyevti kevttiđ paddim 

almolávt tahhee tâi oovdânpyehtee  

adelem lovettáá.

Pyevtitteijee meerrid kuittâg tast, moin 

naalijn suu rähtim paddim kiävttoo. 

Tahhee tâi oovdânpyehtee iävá pyevti 

vaattâđ pyevtitteijest vuorkkim olssis. 

Pyevtitteijee oomâst jieijâs haaldust 

leijee vuorkkim já finnee toos čyeccee 

vuoigâdvuođâ, jis nubenáál ij lah soppum.

TAHHEEVUOIGÂDVUOTÂ  
LII VYEIMIST 

T ASSAAŠ KO LII KUULLÂM 70 IHHEED TAHHEE JÄMIMIST. 

Tast maŋa tyeji lii puohháid rijjâ kevttimnáál. Jis rijjâ tyeji maŋeláá 

päddejuvvoo, te šadda kuittâg uđđâ já sierânâs vuoigâdvuotâ oovdânpyehtei 

já jienâvuorkkim pyevtitteijei. Talle kii peri uážžu kale oovdânpyehtiđ já 

paddiđ jieš taam rijjâ tyeje, mut tot ij uáivild, et uážuččij rijjâ kevttiđ nube jo rähtim 

paddim. Ton tábáhtusâst tyeji lii rijjâ, mut tiätu oovdânpyehtim paddim puáhtá leđe 

syeijejum. Lii tehálâš huámášiđ, et tuojijn, oovdânpyehtimijn já jienâvuorkkiimijn láá 

jiečânâs já nubijnis sorjomettumis syejiääigih.

KLASSIKKÁRSYEJI EROMÂŠÁVT  
TEHÁLIJ PUÁRIS TUOJIJ SYEIJIN

T AHHEEL (TEKIJÄL) 53 § VUÁĐULD  

”jis kirjálii tâi taaiđâlii tyeje kuáttá tahhee 

jäämmim maŋa monâttâlloo almolávt 

čuovviittâslijd hiäđuid luávkkájeijee vuovvijn, 

te asâttâssáin meridemnáál virgeomâháást lii väldi, veikkâ 

tahheevuoigâdvuotâ lii nuuhâm tâi tot ij lah lamaš, kieldiđ 

taggaar monâttâllâm.” Ađai jis eromâš merhâšittee tyeji 

kiävttoo almolávt toin naalijn, mii čielgâsávt luávkkáá 

čuovviittâslijd hiäđuid, te máttááttâs- já kulttuurministeriö 

puáhtá kieldiđ taam monâttâllâm. Taan miärádâsân 

tutâmettumis tááhu puáhtá pyehtiđ ääši tuámustoovli 

kieđâvuššâmnáál.

Klassikkársyeji lii tahheevuoigâdvuotâlaahân kullee 

virgeomâháá eromâš vuoigâdvuotâ kieldiđ tiätulágán 

luávkkájeijee monâttâllâm já suojâliđ toin naalijn motomáid 

eromâš tehálijd tuojijd lohtâseijee almolii intres. Tuojij kevttim 

lii kuittâg tuše ohtii 1960-lovvoost kieldum klassikkársyeje 

vuáđuld. Koččâmuš lâi klassisij párnáikiirjij leevâtmist. Keččui, 

et kiirjij jurgâlusah lijjii hyenestásásiih já tuojij siskáldâs lâi 

muttum. Nube tábáhtusâst, mii tábáhtui 1980-lovvoost, kiäldu 

vist ij meridum. Talle koččâmuš lâi taaiđâr Gallen-Kallela 

mááláámij kevttimist nurâdâllâmliitij kuvviittâssân.

Ärbivuáváliih olgospuáhtuseh pyehtih aainâs-uv teoriast 

peessâđ uásálâžžân klassikkársyeje miäldásii syejeest talle, 

jis olgospuáhtus puáhtá anneeđ tahheevuoigâdvuođâlâžžân 

tyeijin. Talle koččâmuš lii meid tast, et moin naalijn 

čuovviittâslâš hiätu miäruštâlloo já maht ton luávkkám 

lii tábáhtum. Jis ovdâmerkkân sämimááccuh jieškote-uv 

myensterijd puávtáččij anneeđ tahheevuoigâdvuođâlâžžân 

tyeijin, te máhđulii ärbivuovij vuástásii kevttim tábáhtum 

maŋa kolgâččij árvuštâllâđ tom, et puáhtá-uv ovdâmerkkân 

sämimááccuh kevttim ton merhâšumesiskáldâsân vaigutteijee 

tâi ton vahâgittee vuovvijn luávkkáđ čuovviittâslijd hiäđuid.

Lahâsaje tarkkuustâldijn lii kuávdáást koijâdiđ, et kost 

já moin naalijn tuáján čyeccee čuovviittâslâš hiätu puáhtá 

šoddâđ luávkkájum, já mii lii tot almosviehâ, kiäs tuot hiätu 

kuáská. Luávkkám kolgâččij kuittâg leđe nuuvt čielgâs, et ton 

tubdâmân ij taarbâš taiđuu tâi kirjálâšvuođâ äššitobdee, pic 

kii peri puáhtá addiđ, et koččâmušâst lii luávkkájeijee kevttim. 

Ton ääšist iä lah vuáđudum keevâtliih riehtivyevih, et navdâšeh-

uv klassikkársyeje tuše aalmuglávt tubdâstum merkkâtyejeh, 

vâi puáhtá-uv čuovviittâslâš hiätu leđe meid tiätu juávhu tâi 

siärváduv siste tubdâstum čuovviittâslâš tâi kulttuurlâš árvu.

Nuuvtpa veikkâ aalmugärbivyevi olgospuávtus ličij jo  

nuuvt puáris, et toos čuoccâm tahheevuoigâdvuotâ 

ličij nuuhâm, te aalmugärbivyevi olgospuáhtus kevttim 

já toos čyeccee monâttâllâm puáhtá árvuštâllâđ 

tahheevuoigâdvuotâlaavâ raamij siste virgeomâháá tooimâst 

talle, jis eromâš tehálâš já ain-uv ellee kulttuurân kullee 

aalmugärbivyevi olgospuávtus kiävttoo almolávt toin naalijn, 

mii aaibâs čielgâsávt luávkkáá meid čuovviittâslii hiäđu.

TÄÄVVIRMERKKÂ-
VUOIGÂDVUOTÂ 

A DDEL IÄLÁTTÂSHÁRJUTTEIJEI  

ohtuuvuoigâdvuođâ meridiđ syeijejum meerhâ kevttimist 

tiätu tävirij tâi palvâlusâi tubdâldâhhân markkânijn. Meerhâ 

haldâšeijee puáhtá kieldiđ iärásijd kevttimist siämmáá tâi 

siämmáásullâsii meerhâ siämmái tâi siämmáásullâsij tävirij tubdâldâhhân 

markkânijn. Täävvirmerkkâvuoigâdvuođâ ulmen lii turviđ kištottâllâm já 

markkânij toimâm sehe suojâliđ iäláttâshárjutteijei toohâm markkânistem- 

já pyevtittâsovdedeminvestistmijd. Täävvirmerkkâ čáittá tävirij já palvâlusâi 

vuolgâsaje sehe iärut iäláttâshárjutteijee tävirijd já palvâlusâid eres 

kištottellei västideijee tävirijn já palvâlusâin. Täävvirmerkkâvuoigâdvuotâ 

kuáská kuittâg tuše iäláttâstooimân, ige tot raijii ovdâmerkkân priivaat 

ulmui já sänirijjâvuođâ siisâ kullee meerhâi kevttim. Iäru kávpálii já 

priivaat kevttim kooskâ ij kuittâg lah ain oovtâkiärdán, tondiet ko 

ovdâmerkkân taaiđâlâš toimâ puáhtá siämmáá-áigásávt leđe áámmátlâš  

já kávpálâš, mut navdâšiđ meiddei sänirijjâvuođâ syeje.

Táválij täävvirmeerhâi lasseen kiävtust láá siärvádâh- já 

tärhistemmeerhah. Ko táválâš täävvirmerkkâ čuujoot tiätu 

iäláttâshárjutteijei, te siärvádâhmerkkâ čáittá, et irâtteijee kulá tiätu 

siärvádâhân. Tärhistemmerkkâ vist čáittá, et pyevtittâs valmâštem  

lii tiävdám tiätu täsivátámušâid.

SÄMMILIIH 
TÄRHISTEMMEERHAH

SÄMMILII TYEJE  

ohtâvuođâst kevttum Sámi  

duodji -merkkâ lii registeristum 

ovdâmerkkân Taažâst tärhistem-

merkkân. Meerhâ uážžuh kevttiđ 

meerhâ haldâšeijee siärváduv 

tuhhiittem jesâneh.

SÄMMILII PYEVTITTÂS 

čäittee Sámi made -merkkâ 

lii meid registeristum 

tärhistemmerkkân. Meerhâ 

kevttim haaldâš Sämirääđi já 

meerhâ uážžu kevttiđ ton kevttim 

iävtuid tevdee ulmuuh.

TÄÄVVIRMERKKÂN  

puáhtá toimâđ mii peri 

tubdâlduvâid, mon puáhtá 

čäittiđ čielgâsávt já tárkká. 

Táválumosávt täävvirmeerhah 

láá säänih, kovoseh tâi toi 

ovtâstâlmeh, mut meid jienâ-

merkkâ tâi kuulmâuulâtlâš 

häämi, tego pyevtittâs pakkâ,  

ivneovtâstâllâm tâi lihâdeijee 

kove pyehtih toimâđ 

täävvirmerkkân.

M A A Ŋ G A H  Ä R B I V U ÁVÁ L I I H  T U B D Â L D U VA H  T U Á I M I H  TÄ ÄV V I R M E E R H Â I 

N Á Á L Á  já maaŋgâi ärbivuáválij olgospuáhtusij kiävtust láá 

ovtâstumsajeh täävvirmeerhâi kevttim ulmijd. Ärbivuáválâš 

olgospuávtus puáhtá čäittiđ vuolgâsaje tâi omâsteijeevuođâ, já 

merháin puáhtá iäruttâllâđ jieškote-uv aašijd nubijnis. Ovdâmerkkân 

poccui peljimeerhah láá persovnliih tubdâlduvah, moiguin poccuid 

puáhtá merkkiđ kuullâđ omâsteijeidis. Siämmáánáál ärbivuáválijn 

tuojijn rähtee puáhtá pieijâđ jieijâs persovnlii meerhâ pargoi 

ohtâvuotân, vâi čáitáččij, kii tuojijd lii ráhtám.

Ti e t t i h - u v ?

TÄÄVVIRMERKKÂVUOIGÂDVUOTÂ 

Š ADDA JO-UV REGISTERISTMÁIN TÂI VUÁHÁDUTMÁIN MEERHÂ 

iäláttâshárjutteijee kiävtun. Täävvirmeerhâ puáhtá uuccâđ registeristemnáál tiätu eennâm 

vijđodâhân ton eennâm aalmuglii virgeomâháást tâi ubâ Euroop union vijđodâhân Euroop 

union ráhtálâšvuoigâdvuođâi virgáduvâst (teollisoikeuksien virasto). Registeristum täävvirmerkkâ 

lii vyeimist love ihheed uuccâmpeeivist, mut registeristem puáhtá uđâdiđ ain love ive pajan häävild. 

Ohtuuvuoigâdvuotâ puáhtá šoddâđ registeristhánnáá talle, jis merkkâ lii vuáhádum já almolávt tubdum 

tiätu tävirij tâi palvâlusâi ohtâvuođâst iäláttâshárjutteijee tubdâldâhhân. Vuáhádume tuođâštem ij kuittâg 

veltihánnáá lah älkkee já täävvirmeerhâ registeristem lii keevâtlávt táválub vyehi tubdâlduv suoijim várás.

TÄÄVVIRMERKKÂVUOIGÂDVUOTÂ SYEIJEE 

tubdâlduv kevttim tuše toi tävirij tâi palvâlusâi ohtâvuođâst, 

maid registeristem luávdá. Talle ko lii vuáváámin 

registeristem, te kalga-uv smiettâđ, et moi tävirij tâi palvâlusâi 

ohtâvuođâst meerhâ lii taarbâšlâš suoijiđ. Siämmáánáál 

täävvirmeerhâ luávkkám árvuštâldijn tárkkoo tot, et láá-

uv kevttum tävireh tâi palvâlusah siämmááh tâi tuárvi 

siämmáásullâsiih, já láá-uv kevttum täävvirmeerhah siämmááh 

tâi nuuvt siämmáásullâsiih, et relevant čuosâttâhvievâ siste 

lii siähánemvaarâ tävirij já palvâlusâi vuolgâsaajeest. Jis 

täävvirmeerhah láá tuárvi ereslágáneh tâi tävireh já palvâlusah 

tuárvi kukken nubijnis, te siähánemvaarâ já täävvirmeerhâ 

luávkkám ij tuođânálásávt pyevti šoddâđ.

OVDIL TÄÄVVIRMEERHÂ REGISTERISTEMNÁÁL 

uuccâm kannat tarkkuđ jieijâs tooimâ vijđoduv já vuáváámijd. 

Täävvirmeerhâ registeristmist láá jieijâs koloh, ige tuše 

meerhâ registeristem alnees pyevti puáđuid tâi oovded 

finnodâhtooimâ. Täävvirmeerhâ kalga meiddei tuođâi kevttiđ 

markkânijn, vâi registeristem pisoččij vyeimist. Veikkâ tubdâldâh 

registeristuuččij-uv täävvirmerkkân, te tom puáhtá monâttiđ, 

jis tot ij lah viiđâ ive ääigi kevttum markkânijn toi tävirij já 

palvâlusâi täävvirmerkkân, mađe várás tot lii registeristum. Nube 

tááhust jis viggâmuššân lii ovdediđ vuáhádum finnodâhtooimâ 

já kevttiđ tiätu tubdâlduv kuhheebáigásávt iäláttâshárjutteijee 

merkkân, te täävvirmeerhâ registeristem sáttá leđe jiärmálâš 

porgâđ jo ovdil eidusii finnodâhtooimâ algâttem. Tánávt 

eromâšávt talle, jis lii vaarân, et kiinii eres álgá lovettáá jieijâs 

iäláttâstooimâst ađđiistâllâđ tâi kevttiđ siämmáá tubdâlduv.

TÄÄVVIRMERKKÂUCÂMUŠ VUÁVÁÁDIJN LII  

pyeri tarkkuđ, et siskeldeh-uv meerhâ elementeh maidnii 

tagarijd, mii kulá ubâ sämisiärvádâhân, tiätu kuávlui tâi ovtâskâs 

suuvâi ohtsii ärbivuáhán. Veikkâ täävvirmerkkâ ij alnees taarbâš 

leđe kreativlii pargo puáđus, te lii pyeri, et säänih já symboleh, 

moh láá ubâ siärváduv kiävtust, pisoh puoh siärváduv jesânij 

kiävtust. Tuše täävvirmeerhâ registeristem ij kuittâg vala eesti 

kiämmán kevttimist syeijejum meerhâ, pic koččâmuš lii ain 

tast, et moin naalijn täävvirmerkkâvuoigâdvuotâ kiävttoo já 

moin naalijn syeijejum tubdâlduv lii viggâmuššân haldâšiđ. 

Täävvirmerkkâvuoigâdvuotâ lii täävvirmeerhâ haldâšeijee 

ohtuuvuoigâdvuotâ, mon kalga aktivlávt kevttiđ syeje 

olášuttem várás. Täävvirmerkkâvuoigâdvuotâ ij meidgin raijii 

iäláttâstooimâ ulgguubeln tábáhtuvvee meerhâi kevttim.

TÄ ÄV V I R M E R K K ÂV U O I G Â D V U O TÂ  P U Á H TÁ  R A I J I Đ  M E D D E I 

Ä R B I V Y E V I  J U ÁT K E I  T O O I M Â  M A R K K Â N I J N .  Tárulii 

čiŋŋâsyergi irâttâs ucâmuš täävvirmerkkân lâi tuhhiittum 

ive 2009. Täävvirmerkkâ lâi uáli siämmáásullâsâš 

ärbivuáválijn sämmilijn piäivášsymboláin. Täävvirmeerhâ 

haldâšeijee viigâi kieldiđ täävvirmeerhâ luávkkájeijee 

symbol kevttim markkânijn meid ärbivuáválii tyeje 

mättei tooimâst. Maŋeláá täävvirmerkkâ meridui 

midáttemmin ive 2020, tondiet ko keččui, et 

piäivášsymbol siskeldem áárvuid puáhtá verdidiđ 

oskolduvlijd árvoid já meerhâ registeristem lâi šiev  

täävi vuástásâš. Ton lasseen keččui, et sämmilijn 

tyejičeepijn lii vuáđudemlaavâ turvim vuoigâdvuotâ 

pyehtiđ kevttiđ jieijâs immateriallii kulttuuräärbi.

Tárulâš  
täävvirmerkkâ- 
registeristem
Nr 251306.

Sämmilâš 
piäivášsymbol.

Ti e t t i h - u v ?

KO OCÁ 
TÄÄVVIRMEERHÂ 

R EGISTERISTEMNÁÁL, TE KALGA 

smiettâđ, et mon eennâmtieđâlii 

vijđoduvâst syeje taarbâš. Jis toimâ 

rájášuvá tuše tiätu staatâ vijđodâhân, te 

registeristem ij veltihánnáá kannat uuccâđ ubâ Euroop 

union vijđoduvâst. Nube tááhust jis irâttâstooimâ lii 

viggâmuš mutteđ aalmugijkoskâsâžžân já toimâ lii 

gloobaallâš ovdâmerkkân internet peht, te ubâ Euroop 

union luávdee registeristem, tâi EU ulgguubiälásijd 

enâmijd-uv luávdee aalmugijkoskâsâš registeristem, sáttá 

leđe jiärmálumos olášuttiđ tállân aalgâ rääjist.

KALGA HUÁMÁŠIĐ, ET TUŠE  

täävvirmeerhâ registeristem ij vala pyevti pehtilis 

riävtálii syeje keevâtlávt. Täävvirmerkkâvuoigâdvuotâ lii 

ohtuuvuoigâdvuotâ já tienuuvt meerhâ haldâšeijee kalga 

jieš kocceeđ markkânijd máhđulij luávkkáámij aiccâm 

tiet já aktivlávt toimâđ jieijâs vuoigâvuođâ suoijim tiet. 

Täävvirmerkkâucâmuš vuáváádijn lii-uv pyeri smiettâđ meid 

tom, et mon tuođânálásiih luávkkáámeh láá puátteevuođâst 

já maht keevâtlávt syeje puávtáččij olášuttiđ. Ton tááhust 

meid jieijâs syergi oovtâstpargo-ornijduvah já -ovtâstusah 

pyehtih leđe iššeen täävvirmerkkâsyeje keevâtlâšvuođâ 

olášutmist já ovdâstem orniimist.

EENNÂMTIEĐÂLIIH 
ALGÂPUÁTTIMMIÄRKKUMEH 

E ENNÂMTIEĐÂLIIH ALGÂPUÁTTIMMIÄRKKUMEH syeijejeh 

ärbivuáválij pyevtittâsâi nomâttâsâid puástukevttim já addiistâlmij 

vuástá. Siämmást toh cujotteh täävvirmeerhâi náálá pyevtittâs 

algâpuátimân. Syeje puáhtá finnid taggaar nomâttâs, mii kovvee pyevtittâs 

eennâmtiedâlii algâpuátimân lohtâseijee šlaajâ tâi jiešvuodâ. Syeje puáhtá uuccâd 

eennâmtuálupyevtittâssáid já purrâmâššáid sehe alkoholjuhâmuššáid. Syeijejum 

nomâttâs puáhtá kevttid kii peri pyevtitteijeid, kote tuáimá ton kuávlust já tiävdá 

nomâttâs kevttim iävtuid. Ovdâmerkkân Lapin puikula já Lapin Poron liha -nomâttâsah 

láá registeristum Euroop union nommâsyejivuáhádâhân.

A L G Â A L G Â L I I  K I E TÂT Y E J I P Y E V T I T TÂ S  N O M ÂT TÂ S  S Y E J I .  Euroop 

union komissio lii adelâm iävtuttâs asâttâsâst 2022 / 0115 (COD), 

moin meiddei kietâtyejipyevtittâsah finniiččii eennâmtieđâlii 

algâpuáttimmiärkkumij syeje. Vuáhádâh ličij paldâlâs jo kiävtust 

leijee nommâsyejivuáháduvváin. Syeje iähtun ličij pyevtittâs 

eennâmtieđâlâš sajadâh já tot, et ton šlaajâ, peggim tâi miinii eres 

elementijd lohtâs kuávdáš vuovvijn ton kuávlun, já et aainâs-uv 

ohtâ pyevtittemmuddo tábáhtuvá ton kuávlust. Talle ovdâmerkkân 

sämituojijd lohtâseijee nomâttâsah, tego gákti, duodji tâi saamelainen 

käsityö puávtáččii máhđulávt finniđ syeje, mii turviiččij täi nomâttâsâi 

kevttim tuše tagarijn pyevtittâsâin, moh láá aainâs-uv uásild 

valmâštum sämikuávlust. Nomâttâs kuittâg syeijee eennâmtieđâlii 

algâpuáttim, ij tom, et pyevtittâs lii ráhtám sämmilâš olmooš. Syeje 

cuosâttâhhân lii meid pyevtittâs nomâttâs, ij jieš pyevtittâs. Komissio 

iävtuttâs lii adelum ive 2022 ääigi ciälkkámušmuudon, já nuuvtpa 

syeje lopâlii häämist já iävtuin ij lah vala visesvuotâ.

Ti e t t i h - u v ?

PYEVTITTÂS HÄMIVUÁVÁM TÂI 
OLGOLDÂS HÄÄMI SYEIJEJUVVOO 
MYENSTERVUOIGÂDVUOĐÁIN 

M YENSTERSYEJE FINNIM 

iähtun lii tot, et pyevtittâs häämi 

lii uuđâs já persovnlâš. Uđâsvuotâ 

uáivild tom, et pyevtittâs ij uážu 

almostittiđ tâi vyebdiđ ovdil myenstersyejiucâmuš 

kyeđđim. Jis pyevtittâs lii jo almostittum, te 

syeje puáhtá kuittâg uuccâđ tiätu iävtuiguin 

vala 12 mánuppaje ääigi myenster almostitmist. 

Myenster persovnlâšvuotâ čuávdoo tast šoddâm 

ubâlâškove vievâst. Myenster kalga iärániđ jo tobdos 

myensterijn mudoi-uv ko tuše smaavâ detaljij 

peeleest. Myensterist tiättojeijee häämi uđâsvuotâ 

árvuštâlloo nuuvt kočodum čuovviittum kulâtteijee 

uáinust, väldimáin huámášumán meid pyevtittâs 

kevttimulme já pyevtittâsjuávhu. Kuávdáást lii tot, 

et iärrán-uv myenster mudoi-uv ko tuše smaavâ 

detaljij peeleest tast, mii lii jo markkânijn tobdos. 

Myenster kalga meiddei leđe ulmuulii jiegâlii pargo 

puáđus, já ovdâmerkkân luándu hammim haamijd 

ij pyevti registeristiđ myensterin. Registeristum 

myenstervuoigâdvuotâ lii vyeimist 25 ihheed. 

Myenstervuoigâdvuođâ pyevtittâs háámán puáhtá 

finniđ aalmuglávt čälimáin ucâmuš myenster 

registeristem várás aalmuglii virgeomâhâžân, 

tâi ubâ Euroop unionist ucâmáin registeristem 

Euroop union puávtulâšvuoigâdvuođâi virgáduvâst. 

Registeristemmonâttâlmist láá motomeh iäruh 

aalmuglij já EU-virgeomâhái kooskâ ovdâmerkkân 

tast, et totkoo-uv myenster uđâsvuotâ já 

persovnlâšvuotâ virge peeleest jo ucâmušmuddoost, 

vâi kalga-uv nubbe uásipeeli uuccâđ täin iävtuin 

vájugáá myenster maŋeláá komettemnáál.

VÁ J Á L D U I - U V  M Y E N S T E R  S U O I J I M  O V D I L  P Y E V T I T TÂ S  O L G O S A D E L E M ?  

Registeristhánnáá myenster-uv finnee syeje nuuvt kočodum 

registeristhánnáá siärvádâhmyensterin kuulmâ ive ääigi ton 

olgosaddelmist ubâ Euroop unionist. Nuuvtpa jis pyevtittâs lii 

puohtum markkânáid usâhánnáá myenstervuoigâdvuotâsyeje, 

te valmâšteijee puáhtá liijká vala kuulmâ ive ääigi pyevtittâs 

olgosaddelmist vuáđustâllâđ vuoigâdvuođâinis eres valmâšteijei 

vuástá ubâ Euroop unionist. Taat syeji addel kuulmâ ive ovdâmääđhi 

ovdâmerkkân tyejičeppijd, kiäh arvâleh, et ij lah ruđâlávt ávhálâš 

registeristiđ puoh sii myensterijd, mut kiäi uđđâ myensterijd iäráseh 

sättih kopijistiđ jotelávt-uv markkânáid pyehtim maŋa. Kuulmâ 

ive ääigi markkânáid pyehtim maŋa myenster ij uážu kopijistiđ 

pyevtittâs valmâšteijee mietâmušttáá, kohân pyevtittâs myenster lii 

tiävdám myenstersyejeest vattum persovnlâšvuođâ já uđâsvuođâ 

vátámušâid olgosadelem ääigi.

Ti e t t i h - u v ?

PAATEENTVUOIGÂDVUOĐÁIN  
PUÁHTÁ SUOIJIĐ AAŠIJ UTKÂMPARGO 

P AATEENTSYEJE PUÁHTÁ FINNIĐ TEKNISII  ČUÁVDUSÂN, MII TIÄVDÁ  

patentistem iävtuid, ađai tot lii uuđâs, utkoslâš já ráhtálávt ávhálâš. Utkoslâšvuođâ vátámuš meerhâš kuávdáš 

iäru tagaráid teknisijd čuávdusáid, moh láá jo uáppáseh. Paateentucâmušâst kalga huolâlávt miäruštâllâđ, 

mon utkosist lii koččâmuš já maid utkos oosijd lii ulmen pyehtiđ syeje siisâ. Paateentvuoigâdvuotâ addel 

haldâšeijeesis ohtuuvuoigâdvuođâ kevttiđ utkos áámmátlávt, ađai valmâštiđ, vyebdiđ tâi kevttiđ utkos siskeldeijee 

pyevtittâsâid. Paateent lii vyeimist tuše tain enâmijn, main paateentsyeji lii uccum já táválávt enâmustáá 20 ive ääigi 

uuccâmpeeivist.

HIÄĐULÂŠVUOTÂMYENSTER SYEIJEE 
OOVTÂKIÄRDÁNUBBOID UTKOSIJD

H IÄĐULÂŠVUOTÂMYENSTER, AĐAI NUUVT KOČODUM  

”uccâpaateent”, uáivild čuávdusijd, moh láá oovtâkiärdánuboh ko patentistemnáál utkoseh. 

Hiäđulâšvuotâmyensterij kieđâvuššâmääigih láá uánihuboh ko paateentucâmušâin já 

virgeomâhâškoloidis peeleest toh láá hälbibeh ko patenteh. Hiäđulâšvuotâmyenster syejiäigi lii 

meid uánihub, enâmustáá 10 ihheed. Hiäđulâšvuotâmyensterist váttoo čielgâ iäru jo tobdos teknikân. Ton lasseen 

uđhos kalga leđe uuđâs já ráhtálávt ávhálâš. Hiäđulâšvuotâmyenster addel haldâšeijeesis ohtuuvuoigâdvuođâ  

kevttiđ syeje finnim utkos áámmátlávt.

ÄRBIVUÁVÁLÂŠ TIÄTU 
FINNODÂHSYELIGÂSVUOTTÂN 

F INNODÂHSYELIGÂSVUOTÂ UÁIVILD MON PERI TIÄĐU, 

mii ij lah almolávt tiäđust tâi älkkeht finnimnáál, já moin ton keežild lii 

ruđâlâš árvu iäláttâshárjutteijei já mon tot keččâl kuáhtulij toimâiguin 

suoijiđ. Laavâ finnodâhsyeligâsvuođâin mield ”finnodâhsyeligâsvuođâ 

luávkkájeijee pyevtittâs [uáivild] täävvir tâi palvâlus, mon vuáváámist, jiešvuođâin, 

tooimâin, pyevtittemprosesist tâi markkânistmist lii lamaš merhâšittee hiätu 

rievtittáá hahhum, kevttum tâi olgospuohtum finnodâhsyeligâsvuođâ keežild.” 

Finnodâhsyeligâsvuotâlaahâ heiviittâl toin naalijn tivrâs tiäđu kevttim iäláttâstooimâst, 

já laavâ hiäivulâšvuođâ árvuštâldijn kalga tarkkuđ tom, et lii-uv tiäđu haldâšeijee 

iäláttâshárjutteijee já lii-uv tiäđust ruđâlâš já iäláttâselimân lohtâseijee merhâšume.

VUOIGÂLÁVT 
MARKKÂNIJN MEID 
KULTTUURÄÄRBI 
KEVTIDIJN

L AAHÂ SOPÂMETTUMIS MONÂTTÂLMIST 

iäláttâstooimâst kiäldá šiev finnodâhtäävi vuástásijd tâi 

mudoi nube iäláttâshárjutteijee tááhust sopâmettumis 

monâttâlmijd iäláttâstooimâst. Tággáár tooimân 

kulá tagarij jieijâs tâi nube iäláttâstooimân kyeskee tuođâvuástásij 

tâi čájádittee olgospuáhtusij kevttim, moh čielgâsávt vaigutteh 

anokáálvu kojâldâhân tâi falâldâhân teikkâ vahâgittiđ nube 

iäláttâstooimâ. Iäláttâstooimâst ij uážu meidgin kevttiđ áášán 

kulâmettumis aašijd siskeldeijee ige oovdânpyehtimvyevis tâi 

häämis peeleest sopâmettumis olgospuáhtus, mii čielgâsávt 

vahâgit nube iäláttâstooimâ. Sopâmettumis monâttâlmist 

iäláttâstooimâst puáhtá pivdeđ ciälkkámuš Kuávdáškävppikáámmár 

finnodâhtäpilävdikoddeest, tâi monâttâlmân kyeskee ääšist 

puáhtá pivdeđ čuávdus markkânrievtist. Laahâ sopâmettumis 

monâttâlmist iäláttâstooimâst heiviittâl šiev finnodâhtäävi miäldásii 

toimâm iäláttâstooimâst. Nuuvtpa ärbivuáválii ohtâvuođâst laavâ 

tarkkuudijn kalga smiettâđ, et lii-uv ärbivuovijd paijeentuállee 

tooimâst koččâmuš iäláttâstooimâst já lii-uv kištottellee tooimâst 

koččâmuš laavâst miäruštâllum vuovvijn šiev täävi vuástásii tâi 

mudoi sopâmettumis monâttâlmist.

ÄRBIVUOVIJ SUOIJIIMIST LII KOČČÂMUŠ MEID 
KULÂTTEIJEI VUOIGÂDVUOĐÂI SYEJEEST

K ULÂTTEIJEESYEJILAAHÂ IJ  KUULÂ 

IP-vuoigâdvuođáid, mut ton siskeldem 

heiviittâlmist puáhtá leđe merhâšume meid 

immateriallii kulttuuräärbi suoijâlmist. 

Laahâ heiviittâl anokáálvui falâlduv, vyebdim, jođettem já 

markkânistem iäláttâshárjutteijest kulâtteijei. Anokáálvui 

markkânistem ij uážu leđe šiev täävi vuástásâš ige tast uážu 

kevttiđ kulâtteijei tááhust sopâmettumis monâttâllâm. 

Markkânistem puáhtá leđe šiev täävi vuástásâš, jis tot lii 

čielgâsávt ruossâriijdost almolávt tuhhiittum ohtsâškodálij 

árvuiguin já eromâšávt jis tot luávkkáá olmoošáárvu 

teikkâ oskolduvlii tâi poolitlii vuáđu-uáinu. Siämmáánáál 

monâttâllâm kalga anneeđ sopâmettumin, jis tot lii 

iäláttâstooimâst almolávt tuhhiittum ääšimiäldásii 

monâttâllâmtäävi vuástásâš já čielgâsávt hiäjusmit 

kulâtteijee naavcâ toohâđ vuáđustâllum uástimmiärádâs 

tâi kulâttemanokáálvun lohtâseijee nubelágán miärádâs já 

läiđee toos, et kulâtteijee taha miärádâs, mon sun ij liččii 

ton monâttâllâmttáá toohâm. Jis monâttâllâm lii sihtejum 

tiätu kulâtteijeejuávkun, te monâttâllâm sopâmettumvuođâ  

kalga árvuštâllâđ taan kulâtteijeejuávhu uáinust.

Kulâtteijeesyejilaavâ vuáđuld markkânistmist tâi 

äššigâskoskâvuođâst ij uážu adeliđ tuođâvuástásii tâi čájádittee 

tiäđuid jis tiäđuh láá ton tijppâsiih ete toh táttuh laiđiđ toos, 

et kulâtteijee taha uástimmiärádâs tâi kulâttemanokáálvun 

lohtâseijee mottoom eres miärádâs, mon sun ij liččii adelum 

tiäđuittáá toohâm. Tuođâvuástásiih tâi čájádittee tiäđuh 

pyehtih kuoskâđ eromâšávt kulâttemanokáálvu algâpuátimân, 

valmâštemvuáhán já -ááigán, kevttimân já kevttim 

vaiguttâssáid sehe anokáálvun tohhum teestâi puátusáid, 

sehe iäláttâshárjutteijee tâi suu ovdâsteijee persovnlâšvuotân, 

ohtâvuotâtiäđoid, jiešvuođáid já sajadâhân markkânijn sehe 

sii finnim palhâšuumijd já tubdâstâssáid.

Markkânistmist tâi äššigâskoskâvuođâst ij meidgin 

uážu kyeđđiđ addelhánnáá tagarijd äššiohtâvuođâ 

huámášumán väldimáin kuávdáš tiäđuid, maid kulâtteijee 

taarbâš uástimmiärádâs tâi kulâttemanokáálvun lohtâseijee 

mottoom eres miärádâs toohâm várás já moi váilum 

táttu laiđiđ toos, et kulâtteijee taha miärádâs, maid 

sun ij liččii rijttájeijee tiäđuiguin toohâm. Ko árvuštâl 

tiäđui rijttájeijeevuođâ, te huámášumán váldojeh tiäđui 

čielgâsvuotâ, iberdetteevuotâ já olmâáigásâšvuotâ, 

kevttum viestâdemuálán lohtâseijee raijiittâsah sehe 

iäláttâshárjutteijee eres tooimah kuávdáš tiäđui adelem  

várás kulâtteijeid.

Kulâtteijeesyejilaavâ uáinust puáhtá árvuštâllâđ tagarij 

markkânijn tábáhtuvvee monâttâlmij laavâmiäldásâšvuođâ, 

main sämmilâš kulttuurärbi kiävttoo pyevtittâs tâi palvâlus 

hokâttelleevuođâ lasettem várás, veikkâ vuáđustâllum 

liŋkkâ sämmilâšvuotân ij lah, tagaráin vuovvijn, mii sáttá 

tijpâlávt vaiguttiđ kulâtteijei uástimmiärádâsân. Talle 

kolgâččij tarkkuđ tom, et lii-uv pyevtittâs tâi palvâlus 

algâpuátimân, valmâštemvuáhán tâi jiešvuođáid lohtum 

nobdum tâi epinjuolgâdávt nobdum liŋkkâ sämikulttuurân 

taggaar, mii tijpâlávt vaaigut kulâtteijee uástimmiärádâsân. 

Jis návt lii, mut pyevtittâsâst tâi palvâlusâst váilu taggaar 

liŋkkâ sämikulttuurân, mii ton markkânistmist tâi 

kulâtteijeid falâmist kuittâg tiättoo, te koččâmuš puáhtá 

leđe kulâtteijeesyejilaavâ vuástásii monâttâlmist. Almottâs 

epiášálii markkânistmist puáhtá čäälliđ viermiluámáttuvváin 

kulâtteijeeäššiulmui.

IMMATERIALLII 
OMÂDUV SUOIJIM

V ÁÁTÁ KEEVÂTLÁVT, ET 

vuoigâdvuođâ haldâšeijee čuávu 

jieš markkânijd já lii aktivlâš. 

Virgeomâhááh iä virge peeleest 

riemâ čielgiđ vuoigâdvuođâi luávkkáámijd ige 

tuše IP-vuoigâdvuođâ vyeimist orroom keevâtlávt 

poorgâ maiden, jis vuoigâdvuođâ haldâšeijee ij 

jieš aktivlávt tooimâ vuoigâdvuođâs turvim várás. 

Virgeomâháin puáhtá kuittâg finnđ ravvuid IP-

aašijn. Ovdâmerkkân Paateent- já registerhaldâttâs  

(Patentti- ja rekisterihallitus) ravvimpalvâlusâin 

puáhtá koijâdiđ täävvirmeerhâin, myenster-

vuoigâdvuođâin já patentijn. Euroop union 

täävvirmerkkâvuáháduvâst ravvuid puáhtá koijâdiđ 

Euroop union ráhtálâšvuoigâdvuođâi virgáduvâst, 

EUIPO:st. Tahheevuoigâdvuotâaašijn ciälkkámuš 

puáhtá pivdeđ Tahheevuoigâdvuotârääđist 

(Tekijänoikeusneuvosto). Syeje uuccâm várás puáhtá 

meid finniđ išeruuđâid, ovdâmerkkân Business 

Finland innovaatioseeddâl puáhtá kevttiđ meid IP-

vuoigâdvuođâi suoijiimist šoddâm koloi várás.

JIS TUN LAH OVTÂSKÂS 

Y EJIčEPPI,  JYEIGEE TÂI MUSIKKÁR, MAINÂSTEIJEE 

tâi mottoom eres taaiđâr, já halijdah IP-vuoigâdvuođâiguin suoijiđ 

jieijâd pargo, mii vuáđuduvá ärbivuáválii porgâmân, te tun puávtáh 

smiettâđ, et magareh immaterialliih pyevtittâsah tuu pargoost 

šaddeh já pyehtih-uv táágu oovdânpuohtum syejihäämih faallâđ taarbâšlijd 

riävtálijd vuovijd tuu jieijâd kiävtun. Lii pyeri tarkkuđ meid jieijâs pargeldem 

já siärváduv ärbivyevi koskâsii koskâvuođâ, sehe tom, et magareh kollektivliih 

jiešvuođah tuu jieijâd immateriallii pargeeldmân-uv lohtâseh. Kii puáhtá meridiđ 

tuojij já eres olgospuáhtusij kevttimist já kii toi kevttimist hiätá? Mon čieŋŋâl já 

maggaar vuáruvaiguttâs jieijâs kreativlii pargo já siärváduvlii ärbivyevi kooskâst 

lii lamaš? Lii tehálâš smiettâđ meid riävtálii suoijim ávhálâšvuođâ sehe tom, et 

magarij aašij tâi tooimâi keežild syeje lii viggâmuš finniđ.

Siärváduvâi uáinust syeje čuosâttâhhân leijee olgospuáhtuseh sättih 

pyereest-uv leđe puáráseh já sirdâšum ovdâskulij jo maaŋgâ suhâpuolvâ ääigi. 

Talle kalga tarkkuđ tom, et kuás tyejeh láá rahtum já lii-uv tooid čyeccee 

tahheevuoigâdvuotâ ain-uv vyeimist. Nabai kiäs tahheevuoigâdvuotâ kulá 

já lii-uv tot sirdum ovdâmerkkân tahhee hiäđufinnejeijeid? Nube tááhust 

täävvirmerkkâvuoigâdvuođâ kevttimáin puáhtá viggâđ suoijiđ tehálijd 

meerhâid, kovosijd, nomâttâsâid tâi symbolijd lovettes kávpálii ávhástâllâm 

vuástá, veikkâ toh liččii puáráseh-uv. Lii pyeri smiettâđ tom, et moin naalijn 

kollektivlijd intresijd já ärbivyevi jotkum puáhtá turviđ IP-vuoigâdvuođâi 

kevttim vuáváádijn, moh láá toh uhkeh tâi háástuh, moi vuástá täid 

vuoigâdvuođâid kevttimáin haalijd suoijiidâttâđ.

LII PYERI MEID 
HUÁMÁŠIĐ 

E T STUORRÂ UÁSI 

immateriallii kulttuuräärbist já 

ärbivuáválijn olgospuáhtusijn 

kiäsuttum almosvievâst haalijd 

toimâđ vavettemmeeht já ärbivuáválijd taavijd 

kunnijâtmáin. Talle lii tehálâš, et kiäsuttum 

almosvievâ kiävtust láá čielgâ eettisiih ravvuuh 

tâi vuoigâdvuođâi haldâšeijei ciälkkámušah 

tast, et moin naalijn immateriallii äärbi lii 

hiäivulâš kevttiđ. Jo tain vuovvijn puáhtá 

muuneeld estiđ taggaar ärbivuáválij 

olgospuáhtusij kevttim, mii luávkkáá 

ärbivuáválijd taavijd já njuolgâdusâid.

JIS ÄRBIVUÁVÁLIIH 
OLGOSPUÁHTUSEH KIÄVTTOJEH  

L UÁVKKÁJEIJEHT, TE KANNAT VÄLDIĐ VISTIG ÁŠÁLÁVT  

ohtâvuođâ tooimâ hárjutteijei já väldiđ čielgâs tooimâ vuáđustâsâin, sehe 

muštâliđ olgospuáhtus merhâšuumeest siärvádâhân, irâttâssáid já ovtâskâs 

ulmuid. Kalga tarkkuđ meid tom, et maggaar kevttim kulá ovtâskâs ulmui säni- 

já olgospyehtimrijjâvuođâ siisâ, já kuás vist toimâm muttoo iäláttâstoimân, mon viggâmuš lii 

haahâđ ruđâlii hiäđu ärbivuáválii kulttuur kevttimáin. Motomin tuáimee ij oovtâkiärdánávt 

lah addim kulttuurolgospuáhtusijd kevtidijnis tooid lohtâseijee siärváduvlijd áárvuid já 

tilálâšvuođâ puáhtá pyerediđ oovtâibárdâsâst já ráđádâlmáin.

107

Moin naalijn jieijâs já siärváduv vuoigâdvuođâid puáhtá keevâtlávt piäluštiđ?



MÁHĐULII 
SIERÂUÁIVIL 

Š ODÂDIJN PUÁHTÁ TARKKUĐ 

tilálâšvuođâ riävtálijd peelijd. Riävtálâš rijdo 

čuávdoo loppâ loopâst tuámustoovlist, mut 

tuámustovlikieđâvuššâm läävee väldiđ ääigi já 

toos lohtâseh koloriiskah. Tondiet ovdil eidusii ášáskuttem 

vuávám lii pyeri čielgiđ ääši riävtálijd peelijd huolâlávt já 

ovdâmerkkân virgeomâhâšciälkkámušâi vuáđuld.

JIS OLGOSPUÁHTUS  
KEVTTIMÂN LOHTÂSEH  

T AHHEEVUOIGÂDVUOĐÂLIIH ÄÄŠIH JÁ KOččÂMUŠ LII  

tahheevuoigâdvuođâlii tyejeest, te ääšist puáhtá pivdeđ ciälkkámuš 

tahheevuoigâdvuotârääđist. Tahheevuoigâdvuotârääđi puáhtá celkkiđ ovdâmerkkân tast, 

et lii-uv riijdo čuosâttâhhân leijee olgospuáhtusân ollágin šoddâm tâi ain vyeimist leijee 

tahheevuoigâdvuotâ, kiäs tot kulá já lii-uv tahheevuoigâdvuotâ luávkkájum. Ciälkkámuš pivdem lii 

mávsuttem iäge toos lohtâs koloriiskah siämmáánáál ko tuámustovlikieđâvušmân. Ciälkkámuš ij lah 

riävtálávt čannee, mut tehálâžžân äššitobdeeorgaanin rääđi adelem ciälkkámušâst lii merhâšume.

CIÄLKKÁMUŠ 
PUÁHTÁ PIVDEĐ 

M EID VEIKKÂ EIDUSÂŠ 

rijdo ij liččiigin já munedeijee 

ovdâmerkkân tiätu ärbivuáválii 

olgospuáhtus tyejiluándu 

čielgim várás. Jis ärbivuáválâš olgospuávtus tiävdá 

tahheevuoigâdvuođâlii tyeje tobdomeerhâid, te 

toos čyeccee čuovviittâslijd hiäđuid luávkkájeijee 

monâttâllâm puáhtá pivdeđ joskâmnáál Máttááttâs- 

já kulttuurministeriöst. Ton peht eromâš teháliih 

já merhâšittee čuovviittâslii hiäđu siskeldeijee 

kulttuurolgospuáhtuseh pyehtih finniđ riävtálii 

syeje tast-uv huolâhánnáá, et toi eidusâš 

tahheevuoigâdvuođâlâš syejiäigi lii jo nuuhâm.

JIS KOČČÂMUŠ LII TAST, 
ET REGISTERISTUM 
TÄÄVVIRMERKKÂ 

S ISKEELD TAGGAAR ELEMENT, MAST LII 

merhâšittee immateriallâš tâi siärváduvlâš árvu, te puáhtá 

tarkkuđ máhđulâšvuođâ täävvirmeerhâ midáttemmin 

meerridmist. Tággáár tábáhtusâst lâi koččâmuš Taažâst  

ive 2020 nuuvt kočodum Piäivášsymbol-tábáhtusâst, mast registeristum  

täävvirmerkkâ meridui midáttemmin eidu tiegárij suujâi keežild.  

Nuuvtpa vuossâmužžân kannat čielgiđ tile Paateent- já register-

haldâttâssáin máhđulii täävvirmeerhâ midáttemmin uuccâm várás. 

Ääši täävvirmeerhâ midáttemmin meerridmist puáhtá tuálvuđ 

meid markkânriähtán, jis ääši ohtâvuođâst haalijd oovdânpyehtiđ 

ovdâmerkkân vaahâgsajanmäksimääši.

JIS LUÁVKKÁJEIJEE 
TOOIMÂST LII  

K OČČÂMUŠ ČÁJÁDITTEE  

markkânistmist tâi mottoom eres tooimâst, 

mii máhđulávt luávkkáá kulâtteijeesyeje, te 

vuossâmužžân lävkkin puáhtá kuoddâliđ 

ääšist kulâtteijeeäššiulmui. Návt puáhtá leđe, jis tävirij tâi 

palvâlusâi markkânistem tijpâlávt lii šoddâdmin puástu 

mielâkove tast, et tain lii miinii sämmilii kulttuuráárbán 

lohtâseijee tiätu jiešvuođâid tâi šlaajâid, já jis taat äšši 

tijpâlávt vaaigut meid kulâtteijee uástimmiärádâssáid.  

Talle koččâmuš sáttá leđe čájádittee markkânistmist.

JIS IMMATERIALLÂŠ 
KULTTUURÄRBI 

K IÄVTTOO KÁVPÁLÁVT ÄVKKIN TAGARÁIN  

vuovvijn, mast puáhtá leđe koččâmuš sopâmettumis 

monâttâlmist iäláttâstooimâst, te tooimâst puáhtá kuoddâliđ 

kuávdáškävppikáámmár finnodâhtäpilävdikoodán. Talle 

kuoddâleijee kalga leđe iäláttâshárjutteijee, mon tooimân sopâmettumis 

monâttâllâm lii čuoccâm. Ovdâmerkkân syeligâssân tollum ärbivuáválii 

tiäđu lovettes kevttim iäláttâstooimâst sátáččij leđe sopâmettumis 

monâttâllâm talle, jis ton syeligâsâst tollum tiäđust lii lamaš merhâšume 

ärbivuáválij iäláttâsâi hárjutteijei tooimâst.

PUOH  
OVDELÁÁ 
MAINÂŠUM 
TOOIMAH 

L ÁÁ MONÂTTÂLMEH, 

moh tábáhtuveh ovdil eidusii 

tuámustovlikieđâvuššâm já 

vuáđuduveh virgeomâhái 

já äššitobdei ciälkkámuššáid já 

miärádâssáid.

JIS ÁŠÁLIJ RÁĐÁDÂLMIJ 
MAŊAGIN IJ ŠOODÂ 

V UOVÂS LOPPÂPUÁĐUS JÁ JIS HUOLÂLII JURIDISII 

muneárvuštâllâm vuáđuld oro, et IP-vuoigâdvuotâ, tâi miinii eres mainâšum 

lahâaasâtmij vuáđudem riävtálâš syeji, lii luávkkájum, te lahâäššitobdee 

iššijn puáhtá kuorâttâllâđ ášáskuttem markkânriähtán. Markkânriehti 

kieđâvuš Suomâst immateriallij vuoigâdvuođâi luávkkáámân kyeskee aašij lasseen meid 

kulâtteijeesuáján sehe sopâmettumis monâttâlmân iäláttâstooimâst kyeskee aašijd.

Eallin lea ovtta jearaldahkii vástideapmi.

 Jearaldat lea eana

  ja mun

 buoremus lági miel vástidan

  EANA.





Äššitobdeeh 

aneh immateriallijd 

vuoigâdvuođáid (IP,  

”intellectual property”) kyeskee 

lahâasâttem muálkkáás riehtisyergin. Tom 

tobdeh hyeneeht sehe algâaalmugeh já meid 

ovdâsvástádâsâst leijee virgeulmuuh. Liijká IP-

vuoigâdvuođah láá kuávdáš uásist talle ko lii ucâmin 

čuávdusijd algâaalmugij pyereest vuáđustâllum  

riävtálij vuárdámušâi tevdim várás.

Vâi taaid kočâmuššáid puávtáččij västidiđ, ive 2022 ääigi 

olášittui tave kuávlu algâaalmugij kulttuurân kyeskee 

IP-vuoigâdvuođâid kieđâvuššee haahâ, mon vuáđuld 

taat škovlimmaterial lii rahtum.

Škovlimmaterial tuárju nuuvt IP-äššitobdei já meid 

sämitaiđârij já ärbivuáválijd iäláttâsâid hárjutteijee 

nuorâ sämmilij škovlim. Haavâ válduolášitten 

tooimâi Sämikuávlu máttááttâskuávdáš (SMK), já 

haahâ olášittui oovtâstpargoost sämitiggijn já haavâ 

ovdâsvástádâsministeriöin, máttááttâs-  

já kulttuurministeriöin. 


